
	АНХНЫ БАГШ

	 

	“Улсын хэвлэлийн газар” 1972 онд эрхлэн 

	Улаанбаатар хотноо эрхлэн хэвлүүлсэн “ЦАЙРАН ХАРАГДАХ ХӨЛӨГ ОНГОЦ” номоос

	Цогт охин тэнгэр сангийн захиалгаар Цагаан бамбарууш хэвлэлийн газарт 2023 онд цахим хэлбэрт хөрвүүлэв.

⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

Автоматаар үүсгэсэн тайлбар]

	 


АНХНЫ БАГШ

	Намайг цонхоо цэлийтэл нээхэд сэнгэнэсэн агаар тасалгаа дүүрэн орж ирэв. Би саяхнаас сэтгэлд амилан эхэлж буй нэгэн зургийнхаа судалбар нооргуудыг, гэгээрэн тодорсоор ирж байгаа үүрийн ягаан туяанд ажиглан харж байна. Тийм ноорог их олоон. Хэчнээн ч удаа ахин дахин зурав даа. Гэхдээ зургийн тухай ярих одоохондоо арай эртэднэ. Яагаад гэвэл сэтгэлд нэг л гүйцэд бууж, тэмдгэрэн тодорч өгөхгүй байгаа тэр дүрслэл маань зуны өглөөний энэхүү туяа адил дурайтал тодсоод ирэх болоогүй л байна. Би өглөөний нам гүмд тасалгаа дотуураа нааш цааш алхан, өнөөх зургаа бодоод л байна. Би ер нь өглөө болгон ингэдэг билээ. Тэгээд, тэгэх болгондоо зураг маань одоохондоо санаанаас цаашгүй байгаа юм байна гэдгээ ойлгодог юм. Би дуусаагүй юмны тухай найз нөхдөдөө дандаа яриад явдаг хүн ч биш. Хийх юмандаа дэндүү хартай хандаж байгаадаа ч тэр биш, өнөөдөр өлгийтэй байгаа хүүхэд өсөж бойжоод ямархуу хүн болохыг хэрхэн мэдэх билээ. Түүнтэй адил хийж шувтраагүй бүтээлийн тухай өгүүлнэ гэдэг бэрх л дээ. Гэхдээ би энэ удаа өөрийн горим журмыг зөрчиж, үнэнийг хэлэхэд нөгөөх зураагүй байгаа бүтээлийнхээ тухай түмэнд тараан, хүмүүстэй ярилцан, санааг нь дуулахыг хүсэж байна. 

	Энэ бол маяглаж байгаа ч хэрэг биш. Уг юм маань ганц надаас ахадсан учир ингэхээс ондоо арга байсангүй. Зүрх сэтгэлийг минь хөдөлгөж бийр бариулах болгосон энэ нэгэн түүхийг яавч ганцаар дийлэхгүй юм шиг нүсэр санагдаад байна. Үнэнийг хэлэхэд аяга дүүрэн юмыг цалгиулчих вий, асгачих вий гэхээс айж байна. Хүмүүс надад харамгүй зөвлөөсэй, чихэр шиг үг хэлээсэй билээ, ядахдаа зургийн минь тавиурын дэргэд зэрэгцэн суугаад надтай сэтгэл нэг байгаасай, надтай адил сэтгэл хөдлөн догдлоосой гэж хүснэм. 

	Сэтгэлийнхээ үгийг харамгүй хэлж өгөөч, наашханаа болоод сууна уу, би энэ нэгэн түүхийг танд ярьж өгөх учиртай юм... 

	 

	* * *

	 

	Ам хавцал бүрээс нь олон гол горхи шуугин урсах уулын хормойн талбиун дэвсэгт Куркуреу хэмээх манай айл нутагладаг. Айлын доохон Шар хөндий гэдэг Хасгийн өргөн тал, Хар уулын нуруу, өрнө тэнгэрийн хаяа руу зурайн одсон төмөр замаар хүрээлэгдэн цэлийнэ. 

	Айлын дээхэнтэй бяцхан толгой дээр хоёр том улиангар байдаг сан. Би ухаан орсон цагаас тэр хоёр улиангарыг мэдэх билээ. Манай Куркуреу айлд хаанаас нь ч ирсэн хүний нүдэнд энэ хоёр улиангар хамгийн түрүүн тусаж, уулын орой дээрх гэрэлт цамхаг адил харагддаг сан. Хүүхэд ахуйн дуртгал хүнд ямагт содон байдаг болоод ч тэр үү, эсвэл зураачийн мэргэжилтэй минь холбоотой учраас ч тэр үү, галт тэрэгнээс буугаад их талыг огтлон айл руу явах бүрийдээ тэр л хоёр улиангарыг хамгаас түрүүн олж харах сан гэж яардаг билээ. 

	Хоёр улиангар хэдий өдөр ч гэсэн тэр холоос тийм амар харагдахгүй бөгөөд харин надад бол ямагт содон, ямагт хараа булаан тусдаг билээ. 

	Алс хязгаараас Куркуреуд эргэж ирэх бүрдээ би ихэрхэн ургасан хоёр улиангараа одоохон харах сан, улиангарт товцог, айл чамдаа шалавхан очих сон. Мөчрийн нь дор хөлөө чилтэл зогсож, навчсынх нь шуугианыг ханатлаа сонсох сон гэж яаран тэмүүлдэг сэн. 

	Манай айлд хэчнээн олон янзын мод ургадаг гэж санана. Гэтэл энэ улиангар онцгой юм. Түүнд өөрийн нь нэг тусгай хэл, өөрт нь шингэсэн уярам зөөлөн сэтгэл буй билээ. Өдөр ч, шөнө ч энд ирэх бүрд тэр улиангар олон янзын хөг авиагаар шуугьж, навч мөчрөө цацаг шиг намируулан зогсолтгүй шуугьж байдаг сан. Нэг бол намуухан долгио, элс илбэн ханарч байгаа юм шиг, эсвэл үл үзэгдэгч галын очнууд, агдлан догдлох сэтгэлийн шивгэнээ мөчир юуг нь дамжин гүйх шиг болдог сон. Тэгснээ гэнэт агшин зуур нам гүм болон хэн нэг хүнийг мөрөөсөх адил хоёул бүх л навчсаа чичрүүлэн нэгэн зэрэг санаа алдана. Харин аадар бороо, хүчит шуурга болохуйяа мөчрөө савлуулан, навчсаа тастуулж, чахран ганхаад дүрэлзсэн дөл адил исгэрэн шуугина. 

	Хожим олоон жилийн дараа хоёр улиангарын нууцыг би ойлгож билээ. Тэр хоёр улиангар задгай товцог дээр байх учир салхи яльгүйхэн хөдлөхийг үл андан, сэвэлзэх тоолон навчис нь сэрчигнэнэ. Хоёр улиангарын түүхийг мэдэх болсон нь урмыг минь хугалаагүй, одоо хүртэл хадгалагдан яваа хүүхэд ахуйн дуртгалыг талаар болгоогүй билээ. Товцгийн орой дээр торойн байгч хоёр улиангар одоо хэр нь надад ямар нэг ер бусын амь сүнстэй эд шиг санагддаг юм. Түүний дэргэд хүүхэд ахуй нас минь илбэт ногоон шилний хэлтэрхий адил үлдэж хоцорсон билээ. 

	Бид зуны амралт эхлэхийн өмнөхөн, хичээлийн жилийн сүүлч өдөр шувууны үүр хоослохоор ийшээ гүйн ирцгээдэг сэн. Биднийг исгэрэн шуугилдсаар товцог руу гүйлдэн ирэхэд аварга улиангар хоёр тийшээ найган ганхаж, уян зөөлнөөр шуугих навчис, сэрүүн сүүдрээрээ угтан мэндэлж байх шиг санагддаг сан. Тэгэхэд бидний нүцгэн шилбээ гялалзуулсан дүрсгүй жаалууд нэг нэгнээ өргөн хамжиж, шигүү ургасан гишүү мөчир дээр нь дөрөөлөн, орой өөд нь авирч, шувууны үүр түйвээж гарна. Сандран тэвдсэн шувуудын сүрэг бидний дээгүүр үймэн шуугилдана. Гэвч тэр шувууд яаж ч бай, бид юман чинээд эс бодно. Бие биедээ зоригтой, чадмагаа гайхуулан дээш дээш авирсаар орой дээр нь гагцхүү шувуудын халин нисэх асар өндөрт гарваас нүдний өмнө хязгааргүй уудам тал, саруул сайхны гайхамшигт ертөнц илбийн ид шидээр буй болох шиг цэлийн харагдана. 

	Бидэнд газар дэлхийн сүр жавхлан бишрэл түрүүлдэг сэн. Үргэсэн шувууд, тэдний үүрийн тухай мартаж орхиод барьсан мөчир дээрээ амьсгаа даран нам гүмхэн хөдлөлгүй сууцгаана. Энэ дэлхий дээр хамгийн том барилга гэж бидний тооцдог хамтралын адууны байр эндээс ерийн нэг жаахан саравч болж харагдана. Харин айлын чанадад уудам их атар хээр, хөшиглөх униар дунд эн алдран зэрэглээтнэ. Бид тэр цэнхэртэн униартах алс тэртээ хараа хүрэх бүхнээ ширтэн, урьд нь олж хараагүй байсан голууд, урьд нь санаагүй явсан ихийн их газар нутгийг харна. Гол мөрөн тэнгэрийн хаяанаа нарийхан мөнгөн утас мэт үзэгдэнэ. Бид улиангарын мөчирт наалдан таг чимээгүй суухдаа газар дэлхийн хязгаар энд байгаа юм бол уу? эсвэл ийм тэнгэр, ийм үүлс, цэлгэр тал, цэнхэр голууд цааш цаашаа залган үргэлжилдэг юм бол уу? хэмээн боддог сон. Бид тийнхүү сууж байхдаа салхины, үлгэрийн юм шиг сонин сайхан дууг сонссон юм. Салхины дууг сонсоод навчис хариуд нь цэнхэртэн униартах алсын алсад нуугдан буй тэр оньсого таавар мэт хачин сонин хязгаарын тухай найрсгаар шивнэн өгүүлнэ. 

	Би улиангарын шивнээг сонсон, зүрх минь айдас баяслаар булгилан, навчсын үл тасалдах энэ шивнээнд тэр алсын алс хязгаарыг төсөөлөн ухаарахыг хичээж билээ. Тэгэхэд би нэг л юмны тухай, тухайлбал энэ модыг, хэн суулгаа юм бол гэдгийг л даанч бодоогүй байж дээ. Зулзаган моддын үндсийг газар суулгасан тэр нэгэн хүн юу бодож зөгнөн, ямархуу итгэл өвөрлөснөөс энэ товцог дээр хоёр улиангар ургуулсан юм бол доо! Улиангар ганхан байгаа энэ товцгийг манайхан яагаад ч юм бэ «Дюйшений сургууль» гэж нэрлэдэг сэн. Хэрэв алдсан морио эрэх хэрэг гарвал дайралдсан хүнээсээ «Та миний хээр морийг үзээгүй биз» гэхэд нөгөөх нь хэн ч байсан «тэр дээшээ Дюйшений сургуулийн хажууд шөнө адуу байсан, тийшээ явчихсан байж магадгүй» гэж хариулдгийг нь санаж байна. Хүүхэд бид учрыг ойлгоогүй мөртөө томчуулыг дуурайн «Ээ жаалууд аа! Дюйшений сургууль руу улиангар тийш очиж, бор шувуутай хөөцөлдье!» гэдэг байсан. 

	Энэ товцог дээр хэзээ ч юм бэ, сургууль байсан гэлцэнэ. Бид түүний ор мөрийг нь ч олоогүй. Би багадаа ядаж балгасыг нь ч болов олох юм сан гэж олонтоо эрж хайн, махарсан авч юу ч олж үзээгүй билээ. Нүцгэн товцгийг «Дюйшений сургууль» гэж нэрлэсэн нь хожим надад гайхалтай санагддаг сан. Тэгээд нэг удаа «Дюйшен гэж ямар хүн байсан юм бэ?» гэж өвөгчүүлээс асуухад нэг өвгөн гараа сэгсрэн «Дюйшен гэж ямар хүн байсан юм бэ, гэнэ ээ! Яагаа вэ нөгөө, одоо энд байгаа доголон хониныхны... Аль эртний юм даа. Дюйшен тэр цагт комсомол байлаа. Тэр товцог дээр хэн нэгний орхисон саравчинд Дюйшен сургууль байгуулж хүүхдэд ном заадаг байсан юм. Сургууль ч гэж дээ, тэгж л нэрлэдэг байсан юм. Ай даа, мөн ч сонин цаг байж дээ. Хүлгийн дөрөө дөрөөлж, морин дэл дээр дэрвэж чаддаг хүн бүхэн л өөртөө дарга байсан цаг. Дюйшен ч тийм л байсан юм. Санаандаа л юу орсныг хийдэг хүн байлаа. 

	Одоо тэр саравчнаас хуруун чинээ чулуу ч олохгүй. Харин, нэр нь үлдсэн нь л овоо» гэж билээ. 

	Би Дюйшенийг сайн мэддэггүй байлаа. Бүргэдийнх шиг дүрэлгэр хөмсөгтэй, нуруу өндөр, гүжирмэгдүү хижээл хүн байсан шиг санагдана. Тэдний хашаа голын цаадтай, хоёрдугаар бригадын гудамжинд байсан юм. Тээр жил намайг айлд байхад Дюйшен хамтралын услах системийн дарга хийж байлаа. Тэгээд цаг ямагт тариалангийн талбай руу л алга болчихдог байв. Тэр өөртэйгөө ямар нэг талаар адил гэж хэлмээр ясархаг бие, жоргор нарийхан шилбэтэй морь унаж, эмээлийнхээ бүүргэнээс том гэгчийн зээтүү дүүжилчихсэн манай гудамжаар явж харагддаг сан. Сүүлдээ тэр настай болоод шуудан зөөгч хийх болсон гэж дуулдсан. За энэ ч яах вэ, харин ажлын тухай ярих юм бол өөр хэрэг. Тэр цагийн ойлголтоор комсомолын гишүүн гэдэг нь ажилд шалмаг, ярихдаа уран хурц, хэн бүхнээс илүү дайчин, хурал дээр ч илтгэчихдэг, залхуу хойргууд, идэж уугсдыг ч сонинд биччихдэг хүн байсан байх гэж санагднам. Гэтэл би энэ номхон дөлгөөн, сахалт эрийг урьдын комсомолч гэхэд, тэгэх тусмаа өөрөө бичиг үсэгт дэн дун мөртөө багшилж байсан гэхэд санаанд тун ч багтдаггүй сэн. Тийм ээ, ийм бодол сэтгэлд нэг л бууж өгдөггүй байлаа. Ер нь л үнэнийг хэлэхэд манайхны ярьдаг олон үлгэрийн нэг биз гэж боддог байлаа. Гэтэл бүх юмс тэс ондоо байжээ... 

	Өнгөрсөн намар би айлаас цахилгаан хүлээж авлаа. Хамтрал өөрийн хүчээр байгуулсан шинэ сургуулийнхаа нээлтийн ёслолд намайг урьсан байв. Төрөлх айлынхаа ийм баясгалант өдөр гэртээ сууж байж яагаад ч таарахгүй гэж шийдэв. Тэгээд дорхноо явахаар шийдэж, тэр бүү хэл, нэлээд хэд хоногийн өмнө очлоо. Энэ тэрүүгээр жаахан хэсье. Шинэ зураг зуръя гэж бодлоо. 

	Урилгатай хүмүүсээс академич Сулаймановагийн ирэхийг л хүлээж байв. Тэр эрдэмтэн энд нэг хоёр хоноод Москва руу явах юм гэж хүмүүс ярьж байлаа. Энэ нэр цуутай авгай, залуудаа манай айлаас эрдмийн мөр хөөн, алсын моринд дөрөөлсөн хүн гэдгийг би хэдийнээ мэддэг бөгөөд хотын хүн болсон хойноо тэр хүнтэй танилдсан билээ. Тэр бээр нас дээр гарсан, гялалзтал самнасан үс нь туждаа бууралтсан бүдүүн тарган авгай байв. Нутаг усны маань энэ алдарт авгай их сургуульд кафедр эрхэлж, гүн ухааны лекц уншин шинжлэх ухааны академид ажиллаж, байсхийгээд л гадаадад явдаг билээ. Тэр бээр ажил төрөл ихтэй, зай зав муутай хүн тул би дотно сайн танилцаж чадаагүй юм. Гэхдээ хаана л дайралдана, уулзах бүрийдээ манай айлын амьдралыг ихэд сонирхон, миний ажлын тухай хүртэл санал бодлоо хэлдэг билээ. 

	Би нэгэн удаа 

	— Алтынай Сулайманова гуай, та нутгаараа очвол зүгээр юм даа. Таныг тэд андахгүй. Тэд танаар бахархацгаадаг. Тэгэхдээ ихэнх нь сургаар л таньж байна. Зарим нь манай алдарт эрдэмтэн өөрийн Куркуреу хүрэх замыг мартсан, биднийг тоохгүй байна гэж битүүхэн ярьцгаадаг юм билээ гэж хэлэв. 

	Тэгэхэд Алтынай Сулайманова гуай, 

	— Тийм ээ, очих л ёстой юм сан. Би Куркуреу очъё гэж бодоод л байдаг мөртөө нэг л явж чадахгүй байсаар удлаа. Манай садан төрлийнхөн гэхээр хүн тэнд байхгүй шүү дээ. Тэгэхдээ үүгээр шалтаг барьж байгаа ч юм биш. Заавал очно, очих ёстой, өсөж төрсөн нутгаа санаж мөрөөсөх юм байна шүү дээ гэж хөгжилгүйхэн инээмсэглэн хэлж билээ. 

	Сургууль дээр нээлтийн хурал юу юугүй эхлэх гэж байхад академич Сулайманова гуай айлд ирэв. Хамтралчид машины цонх руу харан, бүгд гудамжинд гарцгаав. Таньдаг таньдаггүй, хөгшин залуу бүгд л гар барих гэж хөл болцгооно. Алтынай Сулайманова гуай ингэж сүртэй угтана гэж санаагүй явсан бололтой. Тэр битгий хэл баахан балмагдсан байх шиг харагдав. Гараа элгэндээ наан, тал тал тийшээ мэхийн ёсолсоор хүмүүс дундуур гаран, тайзан дээрх тэргүүлэгчдийн байр луу арай гэж очив. 

	Алтынай Сулайманова өдий насалтлаа нэг биш удаа баяр цуглаанд оролцож, очсон газрынхан нь түүнийг дандаа л нэр төртэй, баяр хөгжөөнтэй угтдаг байсан биз. Гэвч энд ерийн нэг суурины сургуульд нэг нутгийнхны нь найртай сайхан хүндлэл түүний сэтгэл зүрхийг уяруулснаас нулимс нь аандаа мэлмэрэн, түүнээ нууж ядах ажээ. 

	Ёслолын хэсгийн дараа пионерууд хүндэт зочиндоо улаан бүч зүүж, цэцгийн баглаа барив. Түүний нэрээр шинэ сургуулийн хүндэт дэвтэр эхлэн нээгдэв. Сургуулийн уран сайханчдын тун сонирхолтой, хөгжилтэй концерт үзсэний дараа зочид багш нар, хамтралын идэвхтэн бид бүгдийг захирал дайллагад урив. 

	Алтынай Сулайманова гуайг ирэхэд нутаг усныхан нь баясахгүй байж яахан чадах билээ. Түүнийг хивс дэвссэн хамгийн хүндтэй байранд суулгаж, аль байдгаараа хүндлэхийг чармайж байв. Иймэрхүү үед хүмүүс яриа шуугиантай, хундага өргөцгөөсөн, зочид хөгжөөн яриатай тиймэрхүү л байдаг. Найр ид дундаа явж байхад нэг залуу баахан цахилгаан утас барьсаар орж ирэв. Сургуулийн нээлтэд зориулан, тэр нутгийн хуучин сурагчдаас баяр хүргэсэн тэрхүү цахилгаан утаснууд олон зочдын гар дамжин хөгжөөн нэмэв. 

	— Энэ цахилгаан утсыг Дюйшен өвгөн авчрав уу! гэж захирал асуув. 

	— Тэгсээн. Хурал тарахаас өмнө авчирч ардуудад сонсгох гэж яаран, бүх л замын туршид морио ташуурдлаа гэж ярьж байна. Манай аксакал жаахан хожимдсондоо урам муутайхан байна гэж залуу хариулав. 

	— Тэгээд юунд мориноосоо буухгүй зогсоод байгаа юм бэ. Аль хө, дуудаач! 

	Өнөө залуу Дюйшенийг дуудахаар гарав. Надтай зэрэгцэн суусан Алтынай Сулайманова гуай ямар нэг юмсын тухай гэнэт санасан аятай яагаад ч юм бэ, хачин жигтэй цочих шиг болон

	— Ямар Дюйшений тухай ярьж байгаа юм бэ? гэж надаас асуув. 

	— Хамтралын шуудан зөөгч Дюйшен, та таних уу! гэхэд Алтынай Сулайманова учир мэдэгдэхгүй толгой дохисноо, юу болов гэмээр суудлаасаа өндөсхийв. 

	Энэ үеэс цонхны дэргэдүүр хэн нэг хүн морин туурай тачигнуулан өнгөрөхөд нөгөө залуу орж ирээд 

	— Түүнд хэллээ. Одоо бас захиа тараах учиртай! гээд яваад өглөө гэв. 

	— За тэгвэл яах вэ, захидлаа тарааг, саатуулаад яах вэ. Сүүлд өвгөчүүлтэй хамт хууч хөөрнө биз гэж нэг хүн урамгүйхэн дуугарав. 

	— Ө-өх, та манай Дюйшенийг мэдэхгүй байна. Хатуу зарчимтай хүн. Ажлаа дуусгахаас нааш хаашаа ч зам гажих хүн биш. 

	— Нээрээ хачин хүн шүү. Дайны дараа Украинд эмнэлгээс гараад тэндээ аж төрөхөөр үлдсэн юм. Эргэж ирээд ердөө тавхан жил болж байна. Нутагтаа ясаа тавья гэж санасан гэдэг юм. Бүх амьдралдаа гон бие, гозон толгой яваа хүн дээ... 

	— Ороод гарахгүй дээ... За одоо яая гэх вэ! хэмээн захирал гараа сэгсрэн өгүүлэв. 

	— Нөхөд өө, хэрэв та бүхэн санаж байгаа бол бид тэр нэгэн цагт Дюйшений сургуульд сурч байлаа. Дюйшен өөрөө ч цагаан толгой бүрэн мэддэггүй байсан байх! гээд айлын хүмүүсийн нэг нь хундага өргөн хэлэхдээ нүдээ ирмэн, толгой сэгсрэв. Түүний төрх байдлыг ажихад гайхсан дооглосон нь илт байв. 

	— Нээрээ шүү, тийм л байсан юм! гэх хэд хэдэн дуу зэрэг сонстов. Хүмүүс инээлдэв. 

	— Алийг тэр гэх вэ! Дюйшений юу эс хийснийг хэлж барах вэ. Гэвч бид түүнийг үнэхээр багшаа гэж үздэг байсан юм гэж нэг хүн хэлэв. 

	Хүмүүсийн инээдэм намдахад хундага өргөсөн нөгөө хүн үргэлжлүүлэн 

	— За одоо бол хүмүүс өсөж том болцгоожээ. Академич Алтынайг бүх улс орноороо мэдэх болжээ. Бид бараг бүгдээрээ дунд, нэлээд маань дээд боловсрол эзэмшицгээж, өнөөдөр бид айлдаа дунд сургууль шинээр нээлээ. Амьдрал хэчнээн их өөрчлөгдөж байгаа нь зөвхөн үүнээс үзэхэд л илт байна. Иймд та минь, энэ хундагыг Куркуреугийн охид хөвүүд цаашдаа ч тэргүүний хүмүүс болцгоохын төлөө тогтооё! гэв. 

	Хүмүүс хундагаа найрсгаар тулган ахин шуугилдав. Гагцхүү Алтынай Сулайманова л час улайчихсан, нэг л сандарч мэгдсэн агаад хундагандаа уруул хүргэсэн төдий болоод тавив. Гэвч баяр хөөр болсон хүмүүс яриа хөөрөөндөө болоод тэр байдлыг анзаарсангүй. 

	Алтынай Сулайманова хэд дахин цаг руугаа харав. Тэгээд зочдыг гадаа гарахад тэндээс зайдуухан байгаа шуудууны дэргэд очиж зогсоод навчис нь цөөрөн салхинд ганхаж буй намрын шаргалхан улиангар сүүмийх тэр товцог руу ширтэж байхыг нь би ажив. 

	Суунагласан алс талын ялгарах төдий хөх ягаан зурвас руу наран жаргаж байлаа. Тэр сүүмэлзэгч нарны туяа улиангарын оройг уйтгарт улбар шар өнгөөр гэрэлтүүлнэ. Би Алтынай Сулайманова гуайд дөхөж очоод 

	— Одоо улиангар маань навчсаа гөвж байна. Яг цэцэглэх үед нь хавар та харсан бол уу! гэж хэлэв. 

	— Тийм ээ! Би харин яг л энэ тухай бодож байна гээд шүүрс алдсанаа дуугүй болов. Тэгснээ өөртөө хэлэх мэт, — Тийм ээ! Аливаа амьтай юманд өөрийнх нь хавар, намар гэж байдаг даа гэв. 

	Зовхийг нь даган олон жижиг үрчлээ тарсан гундмал царайг нь уйтгартай, бодлогошронгуй байдлын сүүдэр бүрхсэн байв. Тэгээд улиангар луу, бүр ёстой л нэг эмэгтэй хүний гунигласан харцаар харлаа. Би академич Сулайманова гуайг биш, уйтгар баяраа аль алиныг нь ч нууж үл чадах жирийн нэг киргиз эмэгтэй өмнөө зогсож байгааг гэнэт олж харав. Харваас энэ эрдэмтэн эмэгтэй манайхны дуулдагчлан хамгийн өндөр уулсын оройгоос ч хашхираад дуу хүрэмгүй халуун залуу насныхаа тухай магад дурсаж байсан биз ээ. Тэр бээр улиангар луу харан, ямар нэг юм хэлэх гэснээ болиод гар дахь нүднийхээ шилийг эрсхэн хөдөлгөөнөөр засав. 

	— Москвагийн галт тэрэг үүгээр 11-д өнгөрдөг бил үү? гэв. 

	— Тийм ээ! Шөнийн арван нэгд. 

	— Тэгвэл зэхэлгүй болохоо байх нь ээ! 

	— Юу бол оо вэ? Та энд хэдэн өдөр байна гээгүй бил үү. Улсууд таныг яасан ч явуулахгүй дээ. 

	— Болохгүй, ард чухал ажил байна. Одоохон явахаас горьгүй. 

	Нутгийнхан нь яаж ятгаад, гомдсоноо яаж илэрхийлээд ч Алтынай Сулайманова гуайг тогтоож чадсангүй. Аг мэг гэсээр байтал ч харанхуй болов. Нутгийнхан хөл болсон зочдодоо урам хугарсан авч, сүүлд долоо юм уу, түүнээс олон хоногоор ирнэ гэдэг амыг нь аваад машинд нь суулгав. Би Алтынай Сулайманова гуайг төмөр замын өртөө хүртэл гаргаж өгөхөөр явав. 

	Алтынай Сулайманова яагаад ийнхүү гэнэт яарах болов? Нутгийнхандаа гомдоо юу, тэгэх тусмаа ийм үед гомдоно гэдэг тун тусгүй юм шиг санагдана. Энэ тухай асууя гэж зам зуур хэдэнтээ аман дээр гарч ирснээ нэг л зүрх хүрсэнгүй. Эвгүй юм гэж халгасандаа ч биш, тэртэй тэргүй юу ч хэлэхгүй гэдгийг нь мэдэж байв. Сулайманова гуай юуны ч тухай юм бүү мэд нэг зүйл бодон, зам турш гиюүрэн гөлөрч дув дуугүй явав. Би буудал дээр очоод тэссэнгүй 

	— Алтынай Сулайманова гуай, та нэг л хачин байх чинь. Бид таныг арай гомдоочхоогүй байгаа! гэж асуув. 

	— Хаанаас даа, яалаа гэж! Тийм юм бүү ярь. Өөртөө л гомдохгүй юм бол би хэндээ гомдох билээ. Тийм дээ, өөртөө л гомдож болох байсан юм гэв. 

	Ингээд л Алтынай Сулайманова гуай яваад өглөө. Би хотод эргэж ирээд хэд хоногийн дараа түүнээс санамсаргүй захидал авав. Алтынай Сулайманова гуай Москвад бодож байснаасаа нэлээд удаан саатсан тухайгаа бичээд цааш өгүүлсэн нь: 

	 

	«Яаралтай чухал ажил зөндөө байсан боловч бүгдийг хойш тавин энэ захиаг танд бичихээр шийдсэн юм... Хэрэв энд бичсэн зүйл танд сонирхолтой санагдвал энэ бүхнийг хүмүүсийн сонорт хүргэхийн тулд үүнийг яаж л ашиглаж болох байна тэр л бүхнийг хийгээсэй гэж сэтгэлчлэн хүсэж байна. Энэ түүхийг сонсох нь гагцхүү манай нутгийнханд төдийгүй, хүн болгонд, ялангуяа залуучуудад тун хэрэгтэй болов уу гэж санана. Би удтал эргэцүүлэн бодсоны эцэст, ингэх нь дээр гэж ухаарав. Энэ бол хүмүүсийн өмнө нүглээ наманчлах үг маань юм. Нүглээ би заавал наманчлах үүрэгтэй билээ. Хүмүүс энэ тухай хэчнээн сайн мэдэх тусмаа намайг тарчлаан зовоож буй нүглийг минь төчнөөн нимгэлж өгнө. Намайг эвгүй байдалд оруулчих вий гэж зовохын хэрэггүй. Юуг нь ч битгий нуугаарай» 

	 

	гэсэн байв. Энэ захидлыг уншаад хэдэн өдөр турш бодол болсноо, эцэст нь Алтынай Сулаймановагийн өөрийн өмнөөс уг явдлыг тэр л чигээр нь ярихаас дээр юм алга гэж бодогдов.

	 

	* * *

	 

	1924 онд юм сан. Тийм ээ, яг тэр жил... Тэгэхэд одоо манай хамтрал байгаа газар ядуучуудын бяцхан суурин байсан юм. Би тэгэхэд арван дөрөвтэй хүүхэд, талийгаач эцгийнхээ үеэл ахынд байдаг байв. Эх ч бас байсангүй. 

	Цаг намраараа авч баян шиг нэгүүд нь уул бараадан өвөлжөөнд гарахаар нүүцгээсэн үеэс манай айлд цэрэг шинельтэй үл таних нэгэн залуу ирэв. Түүний шинель яагаад ч юм бэ, хар цэмбээр хийсэн байсан учир санаанаас гардаггүй юм. Замаас зайдуу уул бараадан орших манай айлаар албаны шинель өмссөн хүн үзэгдсэн нь содон сонин юмны нэг байлаа. 

	Хүмүүс эхлээд түүнийг армид цэргийн дарга байсан юм. Тэгэхээр удахгүй айлын дарга болох байлгүй гэцгээж байснаа дараахан нь элэнцгийн нь цэргийн дарга байх вэ, аль тэртээ жил өлсөж ядраад айлаа орхин төмөр зам руу амь хоохойлон яваад сураг тасарсан нөгөө Таштамбекийн хүү юм гэнэ. Тэгээд тэдний хүү энэ Дюйшен манай энд сургууль байгуулж, хүүхдэд ном заахаар томилогдсон юм байх хэмээн шуугих болов. Тэр цагт «сургууль», «хичээл» гэдэг сонин юмны нэг байсан тул хүмүүс учрыг сайн ухаардаггүй байв. Хэрэв ардуудыг түдэлгүй хуралдуулаагүй сэн бол магад ч үгүй сургууль гэдгийг ор тас мартаад түүнийг чавганц нарын тулга тойрсон яриа, цуурхал гэдэгт үнэмших байлаа. Авга маань «Бас юу гэгчийнх нь хурал хуй болчхов. Эсэн бусын үл шалих юмаар ажилд дандаа л садаа болох юм» гэж баахан үглэснээ, дараахан нь морио эмээллэн өөрийгөө хүндлэгч хүний ёсоор мордон явав. Би ч бас хөрш айлынхаа хүүхдүүдийн хамт дагаад туучихлаа. 

	Бид аахилж амьсгаадсаар нөгөө, аанай хурал болдог толгой дээр хүрч очвол тэнд морьтой, явган баахан хүн аль хэдийн цугларчихсан, тэдний өмнө хар шинель өмссөн нөгөө цайвар царайтай залуу юм ярьж байдаг юм байна. Бидэнд юу ч сонстохгүй болохоор нь бүр ойртон очив. Тэгтэл уранхай дээлтэй нэг өвгөн цочсон юм шиг түүний үгийг гэнэт таслан 

	— Хөвүүн! гэж ээрүү түргэн дуугарснаа, — Урьд бол хүүхдэд лам багш ном заадаг байлаа. Тэгвэл чамайг бид мэднэ. Бидний л өрөөсөн ноорхой амьтан байсан даа. Чи тэгэхэд хэдийдээ лам багш болчихсон хэрэг вэ? 

	— Аксакал минь, би лам биш комсомолын гишүүн. Одоо цагт чинь хүүхдийг лам багш биш, багш нар сургах болсон. Би армид байхдаа ном сурсан. Урьд нь ч жаал зугаа үзэж байсан. Тэгэхээр юуны нь лам багш байх билээ гэж Дюйшен хэлэв. 

	— Тэгвэл ч өөр хэрэг л дээ... 

	— Эр хүн! гэсэн сайшаалын үгс сонсогдоно. 

	— Тэгэхээр та нарын хүүхдэд ном заа! гэж комсомол намайг илгээсэн юм. Үүний тулд ямар нэг орон байр хэрэгтэй байна. Тэгээд цөмөөрөө хамсаад тэр товцог дээр байгаа хуучин саравчийг засаж янзлаад сургууль байгуулъя гэж би бодож байна. Нутгийн ах дүү нар минь юу гэж санаж байна? 

	Хүмүүс тээнэгэлзэн, энэ тэнүүлч яах л гэж байгаа бол ер! хэмээн бодлогоширч байх шиг байв. Тэгтэл хэл амтайгаараа маргаанч хоч авсан Сатымкул түрүүлэн ам нээлээ. Тэр бээр эмээлийнхээ бүүрэг рүү тохойлдон, яриаг аль хэдийнээс чих тавин сонсож, шүднийхээ завраар хааяа хааяа сийгүүлэн нулимсаар зогсож байсан юм.

	— Залуу чи айлдахаа аяд. Сургуулийн хэрэг бидэнд юу байгаа юм бэ! гэдгийг л чи хэлээд орхи! хэмээн буу шагайх адил нүдээ онийлгон харсаар асуув. 

	— Юу, ямар! гэж Дюйшен балмагдсан байртай асуув. 

	— Нээрээ ч дээ! гэж хэн нэг нь тосож авав. Бүгд л дор дороо үймэн шуугьж эхлэв. 

	— Бид үеийн үед тариа будаагаа тарин аж төрж ирлээ. Хүрз зээтүү маань биднийг тэжээж дөнгөөд байна. Үр хүүхэд маань ингээд л аж төрнө биз. Сургууль мургууль юуны нь хэрэг билээ, элэнцгээ хат! Бичиг ном дарга нарт л хэрэгтэй байх. Бид бол жирийн улс. Битгий толгой эргүүл! 

	Шуугиан нам гүм болов. 

	— Та бүхэн үнэхээр үр хүүхдээ сургахад дургүй байгаа хэрэг үү? гэж Дюйшен хүмүүсийг эргэн тойрон харснаа бачимдангуй асуув. 

	— Дургүй байна гэвэл хүчээр тулгах хэрэг үү? Тэр цаг өнгөрсөн дөг өө! Одоо бид чинь эрх чөлөөгөө олсон улс, хүссэн зоргоороо л аж төрнө шүү. 

	Дюйшений царай цусгүй болсон мэт зэвхий даав. Чичирсэн гараараа шинелийнхээ дэгээг тас татан, цэрэг цамцныхаа халааснаас дөрөв нугалсан хуудас цаас гарган дэлгэж, толгой дээрээ өргөн 

	— Та нар тэгэхээр, Зөвлөлт засгийн тамга дараастай, хүүхдийг сургах тухай заасан энэ бичгийг эсэргүүцэж байгаа хэрэг шив дээ. Та нарт хэн газар, ус өгсөн бэ? Хэн та нарт эрх чөлөө олгосон бэ? Хэн зөвлөлт засгийн хуулийн эсрэг байна вэ? Хэн байна вэ? Хариулаад орхи! гэж хашхирав. 

	Энэхүү «Хариулаад орхи» гэдэг үг буун дуу тасхийх аятай намрын нам гүмийг эвдлэн, хаданд цуурай татан, уур хилэнтэй цангинав. Үг дуугарах хүн нэг ч гарсангүй. Хүмүүс толгой унжуулан дув дуугүй сууна. 

	— Бид ядуу улс. Биднийг насан туршид маань басамжлан доромжилж, дарлаж нухалж байлаа. Гэтэл одоо Зөвлөлт засаг биднийг уншиж, бичиж сураасай, гэрэл гэгээ хараасай гэж хүсэж байна. Ингэхийн тулд үр хүүхдээ ном эрдэмд сургах хэрэгтэй байна шүү дээ... гэж Дюйшен энэ удаад нам зөөлөн дуугаар хэлэв. Тэгээд Дюйшенийг чимээгүй болж хүлээзнэн зогсоход, чи хэдийдээ лам багш болчихсон юм бэ гэж асуусан нөгөө уранхай дээлт эвлэрэнгүй дуугаар 

	— За яах вэ, чи сургая гээд байгаа юм бол сурга. Бидэнд ямар пад байна... Бид хууль эсэргүүцсэн юм алга гэж бувтнав. 

	— Гэхдээ би та бүгдийг надад туслаач! гэж гуйж байна. Бидэнд товцог дээр байгаа энэ саравчийг засаж янзлах, гол дээгүүр гүүр тавих, түлээ бэлтгэх ажил байна... 

	— Тогтож азна! Ямар тэвдүү эр вэ, чи чинь! гэж маргаанч Сатымкул үгийг нь таслав. 

	Тэр бээр шүднийхээ завсраар нулимаад, буу шагайх адил нүдээ дахин онийлгосноо 

	— Чи «сургууль байгуулна» гэж айлаар нэг хашхирч байна. Тэгтэл чамд өмсөх дээл, унах морь, алганы чинээ ч бол хагалсан газар, гаднаа өнчин ганц ишиг ч гэх юм алга. Тэгэхээр эрхэмсэг та яаж амь зуух гэж бодож байгаа хэрэг вэ? Хүний адууг эдлэх хэрэг үү? Тэр нь аз болоход бидэнд алга. Адуутай нь гэвэл тэртээ ууланд байна гэв. 

	Дюйшен хатуу үг хэлмээр байсан, гэвч биеэ барин аяархан өгүүлсэн нь:

	— Яаж ийгээд амь зуух л болно. Цалин хөлс авна гэхэд Сатымкул 

	— Түрүүний л түүнийгээ хэлэхгүй дээ гэснээ, хэлсэн үгэндээ бах тав нь ханасан байртай эмээл дээрээ их л ханагар, цэх болон гэдийж, — Тэгэхлээр одоо бүх юм тодорхой боллоо. Хуйхлуур минь! Чи өөрөө өөрийнхөө юмыг хий, авдаг тэр их цалингаараа хүүхдүүдийг маань сурга. Санд мөнгө хүрэлцээтэй бий. Харин биднийг зөнд нь орхи. Бурхан минь, бид чинь өөрсдийнхөө ажлыг барахгүй яая гэж байна. 

	Сатымкул ингэж хэлээд, жолоо эргүүлэн гэр лүүгээ давхин одов. Түүний араас бусад нь даган арилахад ганцхан Дюйшен л нөгөө цаасаа гартаа барьсан чигээр зогссоор хоцров. Хөөрхий амьтан, ёстой орох газраа мэдэхгүй зогсох ажээ. 

	Дюйшенийг харахаас надад өрөвдөлтэй байв. Би түүнээс нүд салгалгүй зогсож байтал авга ах маань дэргэдүүр гарангаа 

	— Хөөе сэгсгэр минь! Амаа ангайгаад юунд гөлөрчихөө вэ! Харихгүй юу. Үгүй ер, эд бас хуралд ирнэ ээ! гэхэд нь би бас хүүхдүүдийн хойноос харайлгав. 

	Маргааш нь охид бид усанд явж байхдаа Дюйшентэй голын тэнд тааралдав. Тэр бээр гартаа хуучин муу хувин, сүх, зээтүү, хүрз бариад гармаар гаталж явав. 

	Тэр өдрөөс хойш өглөө бүр хар шинель өмссөн Дюйшен товцгийн эзэнгүй саравч руу явдаг жимээр өгсөн явах нь торойн харагдах болов. Тэр бээр бүр орой болсон хойно тэндээс айл руу бууж ирнэ. Хэзээ л бол сүрэл юм уу, зөндөө их түлээ үүрчихсэн явж харагддаг сан. Хүмүүс алсаас түүнийг ажиглан, дөрөөн дээрээ босож саравчлан хараад 

	— Үгүй энэ юм үүрч яваа чинь Дюйшен багш уу даа? 

	— Тийм л байна. 

	— Хөөрхий дөө, багшийн ажил гэдэг ч бас л амар хоол биш бололтой доо. 

	— Аа чи юу гэж бодоов. Хар л даа. Хэчнээн үйл тамаа үзэж явна вэ! Баяны зарц ч ингэж зовдоггүй. 

	— Ярьж байхыг нь сонсоход шал өөр байсан шүү. 

	— Тэгэлгүй яах вэ, тэр бичиг нь тамгатай юм байна билээ, тэрүүнд л хамаг чадал нь байгаа юм гэж ярилцана. 

	Бид нэг өдөр хуучнаараа айлын дээдэх толгод хавиар шуудайгаа дүүртэл аргал түүгээд буцаж явахдаа багш тэнд юу хийж байгааг сонирхох хүсэл төрөн сургууль руу эргэв. Урьд баяны морины байр байсан энэ шавар саравчинд өвөлдөө тэнгэр муухайд унагалсан гүү хашдаг байлаа. Зөвлөлт засаг тогтсоны дараа тэр баян хаа нэгтэй нүүж одсон, саравч нь нутаг дээр хоцорч билээ. Түүнээс хойш энд хэн ч ирсэнгүй. Эргэн тойронд нь халгай шарилж битүү ургажээ. Одоо тэнд хуу хадагдсан хог өвс нэг талд нь овоолоостой байх агаад хашаа хүрээ хачин цэвэрхэн болсон байв. Борооны усанд нурж унасан ханыг нь толийтол шавардсан, булын хонхор дээр чахран хяхтнаад онгойдоггүй байсан хаалгыг нь засчихсан байв. 

	Бид жаахан амрах санаатай шуудайтай аргалаа газар тавьж байтал цул шавар болчихсон Дюйшен хаалганы цаанаас гарч ирэв. Тэр бээр биднийг гайхан харснаа хөлсөө арчиж, найрсгаар инээмсэглэн,

	— За охид хаанаас явж байна! гэв. 

	Бид ногоон дээр шуудайныхаа дэргэд сууцгаан, эмээсэн харцаар ширтэцгээж байв. Ичиж зовсноосоо бидний дуугарахгүй байгааг Дюйшен мэдээд, зориг оруулах янзтай бидэн рүү нүд ирмэн: 

	— Шуудай чинь та нараас том юм аа. Энд ирж үзсэн чинь тун сайн байна. Та нар энд ном үзнэ шүү дээ. Сургууль одоо бэлэн болсон! гэхэд бараг болно. Тэр буланд зуухархуу юм барилаа. Бас дээврээр нь яндан гаргалаа, харахгүй юу, ямар байна даа! Одоо өвөлдөө түлэх түлш л үлдээд байна. Тэр яах вэ, шаваг энд тэндгүй бишгүйдээ байна. Харин баахан сүрэл шал дээрээ дэвсэж байгаад л хичээлдээ орно доо. За тэгээд сурах хүсэл байна уу, сургуульд явах уу? 

	Би үеийнхэн дотроо хамгийн эгчмэд нь байсан тул зүрхлэн ам нээж 

	— Эгч явуулбал орно гэж хэлэв. 

	— Яалаа гэж чамайг хорих вэ! Явуулалгүй яадаг юм бэ, нэр хэн бэ? 

	— Алтынай! гэж хэлэхдээ би цоорсон хормойны нүхээр нэвт харагдаж байгаа өвдгөө алгаараа халхалж билээ. 

	— Алтынай! гэдэг чинь сайхан нэр байна. Чи хэний хүүхэд байх нь вэ? гээд нэг л аятайхан инээхэд нь дотор онгойх шиг болов. Би өөрийгөө өрөвдөн хайрлуулах дургүй байсан болохоор дуугүй л байв. 

	— Өнчин юм. Авгындаа байдаг юм гэж хүүхдүүд хажуугаас хэлэв. 

	— За тэгвэл Алтынай! гэж Дюйшен над руу ахин инээмсэглэснээ, — Чи бусад найз нараа бас сургуульд авчраарай. Мэдэв үү? Охид та нар ч бас ирнэ шүү! гэв. 

	— За за, тэгнээ ах аа!

	— Намайг үүнээс хойш багш гэж дуудаарай. Сургуулиа үзье гэж санаж байна уу? Битгий эмээ, ороод үз л дээ.

	— Үгүй бид гэртээ харилгүй горьгүй явъя гээд бид нэрэлхэцгээв. 

	— За тэгвэл яах вэ, харьцгаа л даа! Сургуульд ирэхээрээ сүүлд үзнэ биз. Би ч гэсэн харанхуй болохоос өмнө түлээнд явъя гээд Дюйшен үүргэвч хадуур хоёроо аваад тал руу одов. Бид ч босож шуудайтайгаа үүрэн гэр лүүгээ зүглэв. 

	Гэнэт надад нэг бодол сэрхийн орж ирэв. 

	— Охид оо! Зогсооч. Цөмөөрөө аргалаа сургуульд өгье. Өвлийн нь түлш улам их болог. 

	— Тэгээд бид гэртээ хоосон харих хэрэг үү? Чи мөн ухаан гаргав аа? 

	— Цөмөөрөө дахиад л түүчихнэ биз. 

	— Үгүй яаж амждаг юм бэ. Гэрийнхэн загнана. 

	Ингээд охид намайг хүлээлгүй гэр гэр лүүгээ яаран одов. Тэр өдөр яагаад тийм бодол төрснийг би одоо болтол олдоггүй юм. Найз нар маань, миний үгийг тоолгүй орхисонд нь гомдсондоо ч тэр үү, өөрөө би хэлсэн амандаа заавал хүрнэ гэж хатуу шийдээд ч тэр үү, эсвэл хар багаасаа хамаг хүсэл зориг минь муйхар мангар хүмүүсийн хараал зүхэл, хатуу буулгад нухлуулж өссөндөө ч тэр үү, надад сайхан үг хэлж, сэтгэл зүрхийг минь тавигдтал инээмсэглэсэн тэр үл таних хүнд баярласнаа илэрхийлэн, талархлаа юухнаар ч болох нь ээ хүргэх хүслэн төрж билээ. Миний жинхэнэ хувь заяа, зовлон жаргал холилдсон бүхий л амьдрал минь чухам тэр л өдөр, яах аргагүй, тэр шуудай аргалаас эхэлсэн гэдгийг би сайн мэддэг, тэгж ч итгэдэг юм. Чухамхүү тэр л өдөр би туулж өнгөрүүлсэн бүх амьдралдаа анх удаа залхаан цээрлүүлэлтийн тухай бодолгүй, түүнээс айлгүй өөрөө хэрэгтэй гэж үзсэнийгээ хийхээр шийдэн, түүнээ хийсэн учраас л ингэж ярьж байгаа юм. Би найз нарыгаа орхиод явчихаар нь Дюйшений сургууль руу эргэж очоод хаалганых нь тушаа шуудайтайгаа хоослон асгаж, ахин аргал түүхээр гуу судаг даган, бэл рүү хөл мэдэн гүйж билээ. 

	Бүх хүч чадлаа багтааж ядсан юм шиг, хаашаа яваагаа ч бодолгүй гүйж, зүрх минь цээжнээ оволзон, лут их гавьяа байгуулсан юм шиг баяр хөөртэй цохилж байсан сан. Тэгэхэд би ямар их жаргалтай байсан гэж санана. Нар хүртэл намайг яагаад ийнхүү баяр хөөртэй явааг минь мэдсэн юм шиг байлаа. Тийм ээ! Яагаад тийнхүү хөнгөн шалмаг, шувуу шиг эрх дураар дэгдэн гүйж байгааг минь нар лав мэдэж байсан байх гэж би итгэдэг юм. Юу гэвэл би хүнд бага ч гэсэн тус хүргэсэндээ өөрийн мэдэлгүй баярлан явж билээ. 

	Нар толгойн чанад руу хэдийн тонгойсон боловч намайг ахин дахин ширтэхийн тулд жаргах цагаа мартан уулын толгой дээр уяатай юм шиг хүлгэлзээд байх шиг байж билээ. Намар цагийн цайвар даасан газар нарны улаан ягаан, улбар шар өнгөөр хучигдан, явах зам маань юутай үзэсгэлэнтэй байв. Нарны гэрэл нөхөөс болсон уранхай муу дээлийн минь мөнгөлөг товчин дээр гал адил гялалзана. Би багтаж ядталаа баярлан урагш гүйсээр газар дэлхий, салхи, тэнгэрт хандан, “Хар л даа намайг, хар л даа. Би ямар их бахдал дүүрэн явна вэ! Би сургуульд орно. Ном үзнэ. Найз нараа ч дагуулан очно!” гэж сэтгэлдээ баярлан өгүүлж явав. 

	Хэр удаан гүйснээ мэдсэнгүй, нэг мэдэх нь ээ аргал түүх ёстойгоо л ухаарав. Үгүй мөн хачин шүү, энд бүхэл зунжингаа хэчнээн ч олон мал бэлчээрлэсэн билээ дээ. Аргал гэдэг хөлөөр хөшилдөөд л хэвтэж байдаг сан. Одоо газрын гаваар орчихсон юм шиг ганц ч аргал олддоггүй шүү. Магадгүй би олигтой эрээгүй ч байж мэднэ. Би ийш тийш хэсэн гүйсэн боловч холдох тусам л аргал ховор байв. Тэгэхэд би гэгээтэй байхад шуудайгаа дүүргэлгүй, харанхуй болчих вий гэж бодохоос айдас хүрэн бутан дундуур сүлжин гүйсээр байв. Яаж ийгээд хагас шуудай хэр юм түүв. Нар жаргаж, нуга хөндий төдхөнөө харуй бүрий болов. 

	Ийм орой болсон хойно талд ганцаар хоцорч байсан удаа ер үгүй билээ. Хүн амьтан ч үгүй, чимээ анир ч үгүй, толгодын дээгүүр шөнийн хар далавч нөмрөн ирэв. Айсандаа учраа ч эс олон шуудайтай аргалаа үүрэн гэр лүүгээ байдаг л чадлаараа харайлгаж гарав. Хачин айдас хүрэн хашхирмаар ч, уйлмаар ч байсан авч намайг ийм арчаагүй байгааг минь үзвэл Дюйшен багш юу гэж хэлэх билээ гэсэн нэгэн бүүр түүр бодол яагаад ч юм бэ, намайг тэр бүхнээс аварч билээ. Би ийш тийшээ харан бэмбэлзэхээ больж, араас минь яг л Дюйшен багш ажиглаж байгаа юм шиг биеэ барьж зоригжив. 

	Гүйсээр хөлс тоос болчихсон гэртээ ирэв. Хүнд амьсгаадсаар босго алхав. Галын захад сууж байсан эмээ намайг тосон шүд зуун босов. Тэр бол их ууртай хэрцгий авгай байсан юм. 

	— Чи хаашаа алга болчхов? Бүхэл өдөр турш түүсэн чинь ердөө л энэ үү! гээд над руу хүрч ирэн, өршөөл гуйж амжаагүй байтал минь миний шуудайтайг авч хажуу тийш ууртайгаар чулуудав. 

	Найз нар минь ховлож амжсан байжээ.

	— Сэгсийсэн муу хар тураал. Ямар эз чинь татаад чамайг сургууль руу чирч аваачив. Сургуулийнхаа тэнд чи далдрахгүй яагаа вэ гэж загнаад чихэн дээрээс барьж аван, тархин дундуур янгинуулав. 

	— Золбин новш. Чонын гөлөг хэзээ ч нохой болж чаддаггүй. Хүний хүүхэд гэр лүүгээ гэдэг юм байх чив, гэтэл чи л гэж гэрээсээ уйдсан амьтан... таарч дээ. Чамд тэр сургууль гэдгийг чинь үзүүлээд өгье л дээ. Үүнээс хойш дахиад тийшээ ойртвол чинь үү, хөлийг чинь хуга цохих юм хуна. Чи тэр сургууль гэдгээ надад дахиад нэг дурсаарай! гээд л хангинаж гарав. 

	Би үг дуугарсангүй, хашхирахгүй юм хуна гэж шүд зуун бодож байлаа. Тэгснээ би дараа нь тулгатай гал руу гөлрөн харж, бор муурынхаа үсийг зөөлхөн илбээд аяархан мэгшин уйллаа. Чухамдаа намайг уйлах бүр тэр муур мэдчихээд өвдөг дээр минь үсрэн ирж хэвтдэг сэн. Би авга эгчид зодуулсандаа ч уйлсан биш, харин намайг сургуульд оруулахаа өнгөрлөө гэж бодохоос нулимс асгараад байв... 

	Түүнээс хойш хоёр хоногийн дараа нэг өглөө эрт манай айлын нохдын хуцах дуун энд тэндгүй сонстон том том дуу гарав. Тэгэх нь ээ Дюйшен ах хашаа хүрээгээр хэсэн, хүүхэд цуглуулж явсан юм санжээ. Тэр үед гудамж гэж байгаагүй, саарал шавар байшингуудыг хаа дуртай газраа дур дураараа эмх замбараагүй барьдаг байсан цаг сан. Дюйшен хашаа хашаа дамжин явж, хойноос нь бөөн хүүхэд шуугилдан дагаж байв. 

	Манай хашаа хамгийн захад байсан юм. Эгч бид хоёр модон уурт шар будаа нүдэн, авга ах маань саравчны дэргэдэх нүхнээ хадгалсан улаан буудайгаа гарган, зах дээр аваачихаар янзалж байв. Бид төмрийн дархны газрын ажилчид шиг хүнд нүдүүрээр ээлжлэн нүдэж байлаа. Би хулгай нүдээр, багш хол явна уу, үгүй юу гэж сэм сэмхэн харан Дюйшен багш манай хашаа хүрэлгүй буцчих вий гэхээс айж байв. Намайг авга эгч сургуульд явуулахгүй гэдгийг мэдэж байсан хэр нь Дюйшен багшийг энд ирээсэй, хаана суудгийг минь ядаж мэдээсэй гэж хүсэж байлаа. Багш манайхыг хүрэлгүй битгий л эргэчхээсэй! хэмээн дотроо би залбирч суув. 

	— Сайн байна уу, гэрийн эзэгтэй танд бурхан тус болог! Бурхан тусалдаггүй юм гэлээ гэхэд бид туслаад өгөмз. Олуулаа байгаа биз хар л даа! гэж араасаа шавь нараа дагуулсан Дюйшен хөгжилдөн мэндчилэв. Авга эгч амандаа нэг юм шивгэнэхчээ болов. Харин авга маань нүхнээс ядаж толгойгоо ч цухуйлгасангүй. Үүнд нь Дюйшен эмээж зовсон ч үгүй хашааны дундах тайрдас модон дээр очиж сандайлан сууснаа харандаа цаас гарган, их л ёсорхуу 

	— Өнөөдөр сургуулийн хичээл эхэлнэ. Танай охин хэдэн настай бил ээ? гэв. Авга эгч хариу хэлсэнгүй, барьсан нүдүүрээ ууртайгаар лүгхийлгэн буулгав. Ярих дургүй байгаа нь илт байв. Энэ ер юу болох бол оо! гэж би дотроо туйлгүй бачимдав. 

	Дюйшен тэр нэгэн удаа сэтгэл зүрхийг минь баястал инээсэн шигээ над руу хараад инээв. 

	— Чи хэдэн настай вэ, Алтынай? гэж асуув. 

	Би хариу хэлж зүрхэлсэнгүй. 

	— Чамд үүнийг асуух ямар хэрэг байна? Чи хэн гэгчийн байцаагч нь билээ. Сурдаг нь энэ биш, үүн шиг өнчин өрөөсөн нь байтугай элэг бүтэн эхтэй нь сурч чадахгүй байхад уу! Чи ч харин зөндөө хүүхэд цуглуулаа шив дээ. Эднийгээ л сургуульдаа аваачихгүй юу, өөр илүү дутуу юм чамд хэрэггүй гэв. 

	Дюйшен суудлаасаа огло харайн босов. 

	— Та юу ярьж байгаагаа мэдэж байна уу! Өнчин өрөөсөн болсон нь энэ хүүхдийн буруу болж байна уу? Өнчин хүүхдийг сургаж болохгүй гэсэн хууль хаана байна? 

	— Чиний хууль надад падгүй. Би өөртөө бас хуультай хүн. Битгий зааж сургаад бай. 

	— Бидэнд дагаж мөрдөх нэг л ижилхэн хууль бий. Энэ охин танд хэрэггүй юм бол бидэнд хэрэгтэй. Зөвлөлт засагт хэрэгтэй. Биднийг эсэргүүц л дээ, тэгвэл танд яадгийг нь заагаад өгье. 

	— Үгүй ер чи, хэдийдээ ийм дарга болж орхисон бэ? Чинийхээр бол хэн түүнийг захирах болж байна. Түүнийг чинь тэжээж хооллож байгаа хүн нь бид болохоос тэнүүлчийн хүү тэнүүлч чи арай биш байх аа! гэж авга эгч омогдов. 

	Хэрэв энэ үеэс авга ах нүхнээс цамцгүй нүцгэн чигээрээ гарч ирээгүй бол бүх юм юугаар төгсөх байсныг бүү мэд. Эгч, эр нөхөртэй, өрхийн тэргүүлэгчтэй гэдгээ мартан өөрийн биш юманд омгорхохыг нь авга ах хүлцэж чаддаггүй зантай хүн билээ. Тийм юман дээр авга эгчийг ганц болгодог сон. Энэ удаад ч уураа барьж ядаж байгаа бололтой байв. 

	— Ээ, эмгээн! гэж нүхнээс гарч ирэнгүүтээ дуугарав. — Чи хэдийнээс эхлэн энэ өрхийн толгойлогч болж, хэзээнээс эхлэн ингэж захирч тушаах болсон бил ээ? Бага чалчиж, их хий. Таштамбекийн хүү чи наад охиноо аваад тонил, шарж иднэ үү, сургана уу, өөрөө л мэд. За эндээс тонилцгоо! гэж бархирав. 

	— Пээ, энэ ингээд сургуулиар тэнүүчилбэл гэрийн чинь ажлыг хэн хийх болж байна? Бүгдийг нь би ганцаар хийх болж байна уу? гэж авга эгч дуу алдлаа. 

	Гэтэл нөхөр нь: 

	— Би хэлдгээ хэлсэн, олон юм бүү бур! гэж зандрав. 

	Юм учиртай байдаг хойно доо, би ингэж л сургуульд анх орох тавилантай байжээ. 

	Тэр өдрөөс эхлэн Дюйшен өглөө бүр хашаа хэсэн биднийг цуглуулж аваад явдаг байв. 

	Анх биднийг сургуульд ирэхэд багш маань сүрэл дэвссэн шалан дээр суулган, хүүхэд бүрд харандаа, дэвтэр шуупай мод тавьж өгөв. Шуупайгаа өвдөг дээрээ тавиарай. Тэгвэл бичихэд чинь эвтэй гэж тайлбарлав. Дараа нь хананд хадаатай байгаа нэгэн орос хүний зураг руу зааж 

	— Энэ хүнийг Ленин гэдэг юм гэж хэллээ. Бүх насан туршдаа би тэр зургийг тогтоож авсан юм. Яагаад ч юм бэ Дюйшений үзүүлсэн тийм зургийг хожим хойно ер олж хараагүй болохоор түүнийг «Дюйшений зураг» гэж дотроо боддог байв. Тэр зураг дээр Ленин цэрэг маягийн, нэлээд халхгар хүрэм өмссөн эрүүндээ сахалтай, турж эцсэн байрын хүн байлаа. Тэр бээр шархтай гараа хүзүүнээсээ оосорлон уясан агаад шилээ дарж өмссөн саравчтай малгай дороос хянуур харцаар тайван ширтэж байв. Түүний эелдэг зөөлөн, дулаахан харц хүүхдүүд та нарыг ямар сайхан ирээдүй хүлээж байгааг мэддэг сэн бол доо! гэж бидэнд хандан хэлж байх шиг санагддаг сан. Чухам тэр хоромд, үнэндээ миний л ирээдүйн тухай энэ хүн бодож байх шиг санагддаг сан. 

	Ерийн л нэг зурагт хуудасны зузаавтар цаасан дээр дармалласан агаад нугалаасаараа үнгэгдсэн, зах нь нугаран сэмэрсэн тэр зургийг ажиглавал Дюйшен аль эртнээс хадгалж явсан нь илт. Гэлээ ч манай сургуулийн дөрвөн хананд тэр зургаас өөр юу ч байгаагүй билээ. 

	— Хүүхдүүдээ би та нарыг уншиж, бодож чаддаг болгоно. Үсэг, тоо яаж бичихийг зааж өгнө. Ер нь би өөрийнхөө мэддэг бүхнийг л та нарт зааж өгнө... гэж Дюйшен ярив. Дюйшен багш үнэхээр, маш их тэвчээр гарган, мэддэг чаддаг бүхнээ бидэнд зааж өгч байсан юм. Хүүхэд бүрийн хажууд очин тонгойж, харандаа яаж барихыг зааж үзүүлэн, ойлгогдохгүй үгсийг дахин дахин тайлбарлана. 

	Өөрөө бичиг үсэг бараг мэдэхгүй, үеэр тасалж арайхан л уншдаг байсан энэ хүн нэг ч сурах бичиг, тэр байтугай үсэглэл ч байгаагүй үед чухамхүү тийм их хэргийг яаж зүрхлэн үүдэв ээ! гэж одоо бодоход гайхаш төрдөг юм. Эцэг өвгөд, элэнц хуланцаасаа бичиг үсэггүй байсан хүмүүсийн үр хүүхдийг эрдэм номд сургана гэдэг амар тоглоом уу даа. Ер нь Дюйшен заах арга, хичээлийн хөтөлбөрийн тухайд өчүүхэн ч төсөөлөлгүй байсан нь мэдээж. Тийм зүйл байдаг гэж зүүдэндээ ч бодоогүй л яваа биз. 

	Санаанд юу л орно, өөрөө юу мэддэг чаддаг байв, түүнийгээ л бидэнд заадаг байв. Гэхдээ ариун цагаан сэтгэлээсээ үүдсэн их хэргийнхээ төлөө тэмцэж, тэр нь талаар болоогүй гэдэгт би итгэдэг юм. Тийм ээ, үнэндээ л өөрөө мэдээгүй ч гэсэн асар их гавьяа байгуулсан хүн дээ. Тийм ээ, энэ бол гавьяа. Учир нь тэр цагт айлаасаа цааш газар үзээгүй киргизийн хүүхэд бид сургуульд ороод... сургууль ч гэж дээ, цаст уулын орой цаваар нь харагдсан шавар байшинд ирээд урьд өмнө хэзээ ч үзэж сонсоогүй цоо шинэ ертөнцийг анх олж үзсэн билээ. 

	Чухам тэгэхэд л бид Лениний амьдран суудаг Москва хот, Аулиэгаас өчнөөн олон дахин том, Ташкентаас ч хамаагүй их болохыг, дэлхий дээр Таласкийн хөндий шиг ихийн их далан байдгийг, тэр далайгаар уул шиг аварга том хөлөг онгоц хөвөн явдгийг мэдэж авч билээ. Бидний зах дээрээс авчирдаг керосиныг маань газар дороос гаргаж авдгийг бас тэгэхэд олж мэдсэн билээ. Бас ард түмэн баян чинээлэг амьдардаг болмогц сургууль маань том шилэн цонхтой цагаан байшинтай болж, хүүхдүүд ширээний ард суугаад хичээллэдэг болно гэдэгт бат итгэж байсан юм. 

	Цагаан толгойгоо дөнгөн данган дуусаад «аав» «ээж» гэж ч бичиж чадахгүй байсан хэр нь «Ленин» гээд биччихдэг болсон байлаа. Бидний улс төрийн үгсийн толь «баячуул», «зарц», «зөвлөлүүд» гэхчлэн үгтэй болоод байлаа. Харин жилийн дараа «Хувьсгал» гэдэг бичиж сургана гэж Дюйшен багш амлаж билээ. 

	Бид Дюйшений яриаг сонсоод түүнтэй хамт фронтод очин, цагаантантай тулалдаж байсан мэт болдог сон. 

	Багш Лениний тухай яг л нүдээр харсан мэт сэтгэл хөдлөм сайхан ярьдаг сан. 

	Түүний ярьсан ихэнх зүйл их жолоодогчийнхоо тухай ард олны зохиосон домгууд байсныг нь би одоо ойлгож байна. Тэр үед Дюйшений сурагч байсан бидэнд тэр домог яриа яг л сүү цагаан гэдэг шиг зайлшгүй үнэн санагддаг байв. 

	Нэг өдөр бид аанай л гэнэн хонгор зангаараа: 

	— Багш аа, та Ленинтэй гар барьж мэндэлсэн үү? гэж асуув. Тэгэхэд багш маань мухардан толгой сэгсрээд 

	— Үгүй хүүхдүүд минь, Ленинийг би ер үзээгүй гэв. 

	Тэр бээр гэмшингүй санаа алдав. Ленинтэй гар бариагүй нь түүнд бидний өмнө нэг л эвгүй байх шиг байж билээ. 

	Дюйшен сар бүрийн эцэст орон нутгийн захиргаа руу ажлаар явдаг байв. Явган яваад хоёр гурван хоногийн дараа эргэж ирнэ. Бид тэр хооронд нь ёстой үхтлээ уйдна. Төрсөн ахыгаа ч гэсэн би Дюйшений эргэж ирэхийг хүлээдэг шигээ тийм тэсэж ядсан байдлаар хүлээхгүй байсан биз ээ. Авга эгчдээ мэдэгдэхгүйн тулд хашааныхаа арын хаалгаар сэмхэн гарч, багш маань үүргэвч цүнхээ мөрөвчилчихсөн хэдийд гараад ирэх бол, сэтгэл зүрх тэнийм инээмсэглэлийг нь хэзээ харах бол, мэдлэг боловсрол хүртээгч үгийг нь хэзээ сонсох бол гэж өргөн тал руу зам ширтэн удтал зогсож байлаа. 

	Дюйшений сурагчдын дотор хамгийн том нь би байв. Магадгүй тийм учраас ч бусдыгаа бодвол хичээлдээ илүү сайн байсан байж болох юм. Гэхдээ зөвхөн томдоо ч тэр биш байсан байх гэж боддог юм. Багшийн заасан үг бүр, харуулсан үсэг бүр надад ариун нандин зүйл байлаа. Дюйшен юу л заана, түүний нь ойлгож авахаас илүү чухал юм энэ ертөнц дээр байхгүй гэж би боддог байлаа. Тавьж өгсөн дэвтрийг нь хайрлан гамнахдаа газар дээр хадуурын ирээр, хашааны хананд нүүрсээр, цас юм уу замын тоосон дээр бургасаар заалгасан бүх үгээ бичдэг байлаа. Миний хувьд энэ дэлхий дээр Дюйшен багшаас илүү эрдэмтэй хүн үгүй гэж боддог байв. 

	Өвөл болох гэж дөхөж байлаа. 

	Анхны цас унах хүртэл бид товцгийн хормойгоор шуугин урсах горхины гармаар гатлан сургууль руугаа явдаг байлаа. Хүйтрэх бүр горхийг гатлах тэсэхүйеэ бэрх болж, мөстсөн ус хөл хага ташдаг байлаа. Ялангуяа жижигхэн хүүхдэд нэн зовуурьтай, нүдний нь нулимс гүйлгэнэнэ. Тэгэхэд Дюйшен хүүхдүүдийг гар дээрээ өргөн гол гаталдаг байв. Нэгийг үүрэн, нөгөөг нь сугавчлаад бүх хүүхдийг дараа дараалан гол гатлуулна. 

	Одоо би тэр тухай санах бүрдээ тийм л байсан даа гээд бодоход нэг л итгэдэггүй юм. Гэтэл тэр үед хүмүүс нэг бол харанхуй бүдүүлэг байгаад ч тэр үү, дэндүү ойрхон бодолтой байснаас ч тэр үү, Дюйшенийг шоолон инээцгээдэг байв. Ялангуяа ууланд нүүж гарчхаад, зөвхөн тээрэм бараадан нүүж ирдэг байсан баячууд ямар байсан гэж санана. 

	Тарган морио унаж, улаан үнэгэн малгай, үсийг нь гадагш эргүүлж хийсэн хонины нэхий дээл өмссөн баячууд бидэнтэй зэрэгцэн дэргэдүүр өнгөрөхдөө Дюйшений нүүр лүү нүд бүлтийлгэн доогтой ширтээд хэн нэг нь инээдээ барьж ядан, хамт яваа хүнээ түлхэж ирээд л 

	— Хараач нэгийг нуруундаа, нөгөөг сугавчилсан явах нь! гэхэд нөгөөх нь янцагласан морио давирах зуур 

	— Аяа, газар дор орох минь яалаа, хоёрдугаар эхнэрээ болгоод авах хүнээ мэдээгүй явсан байна шүү, ээ халаг! гэж хэлэв. 

	Морин туурайгаар үсэрсэн ус, шавраар биднийг будан, тэд ийнхүү доогтой инээсээр холдон одов. 

	Тэгэхэд энэ мунхаг хүмүүсийг хөөж гүйцээд, морины нь цулбуур дээрээс барьж аван, хүн доромжилсон улаан нүүр лүү нь эгцлэн хараад «Багшийн минь тухай ингэж чалчихаа татагтун. Та нар шиг тэнэг мангуу улс хаана байна?» гэж хашхирах юм сан гэж цухалдаж билээ. Гэвч арчаагүй охины дууг хэн сонсох сон билээ. Хорсон уурссаныхаа халуун нулимсыг залгиад л хоцров. Харин Дюйшен тэр доромжлолыг ер мэдээгүй, сонсоогүй аятай байж билээ. Тэр бээр бүхнийг мартан, ямар нэг шог хошин юм зохион биднийг инээлгэх нь 

	Дюйшен хэчнээн хөөцөлдсөн боловч гол дээгүүр тавих гүүрний мод авч чадаагүй юм. Нэг удаа сургуулиас буцан, хүүхдүүдийг гол гаргасны дараа би Дюйшентэй голын нөгөө эрэг дээр хамт хоцорлоо. Гутлаа норгож байхгүйн тулд хоёул чулуун гишгүүр тавихаар шийдлээ. 

	Чин шударга ярихад, манай айлынхан хамжаад хоёр гурван гуалин гол дээгүүр дамнуулаад тавьчихвал сурагчид гүүртэй болчих л байлаа. Гэтэл тэр үеийн хүмүүс харанхуй бүдүүлгийн эрхээр эрдэм мэдлэгийн ач холбогдлыг мэдэхгүй, Дюйшенийг сайндаа л хийх юмаа олж ядахдаа хүүхдүүдтэй орооцолдож яваа хачин амьтан гэж ярьдагт хамаг учир байв. Дуртай юм бол сурга, дургүй юм бол наад хэдээ гэр лүү нь хөөгөөд тараачих. Ийм л үг хэлдэг байлаа. Өөрсдөө болохоор тарган морин дээр хөндөлсөн ус гатлахын зовлонг даанч үл мэднэ. Гэлээ гэхдээ ухаан бодол, ер нь юугаараа ч хүний дор орохгүй энэ залуу юуны тулд бэрхшээл гачигдлыг хүлцэн, доромжлол доогийг эс тоон, юуны төлөө хүний үрсийг сургаж тийм ер бишийн шаргуу махрангуй зүтгэн үйлээ үзнэ вэ! гэдгийг манайхан бодоод үзэж болох л байсан шүү дээ. 

	Бид голын урсгалд үл автан чулуу тавьж байсан. Тэр өдөр цас аль хэдийн уначихсан, голын ус шүд хага ташим хүйтэн байлаа. Дюйшен амсхийх чөлөөгүй, хөл нүцгэн чигээр ажиллаж байсныг нь бодоход яаж тэсэж байсан юм бол доо гэж гайхдаг юм. Би халж ядан байж голын ус руу орвол хөл мэдээ алдаад явчих шиг болов. Тэгээд голын дунд хэрд бүдчиж явтал булчингийн шөрмөс гэнэт гурав нугартал минь татав. Би хашхирч ч чадсангүй, тэсэн ядсаар дороо ойчив. Дюйшен барьж явсан чулуугаа шидчихээд, над руу үсэрч ирэн, гараас шүүрэн авч, эрэг дээр намайг тэвэрч гаргаад, шинель дээрээ суулгав. Тэр бээр нэг бол хөшиж хөхөрсөн хөлийг минь илбэн, нэг бол даарч бээрсэн гарыг минь атган, амандаа ойртуулан амьсгалаараа бүлээцүүлэн 

	— Хэрэггүй, Алтынай, эндээ суу дулаац! Би өөрөө янзалъя гэв. 

	Тэгээд гарц бэлэн болоход Дюйшен гутлаа өмсөн, үс нь өрвийж даарч бээрсэн над руу харж инээмсэглэн 

	— За туслагч минь яаж байна? дулаацав уу! Наад шинелиэ нөмрөөч! гэснээ дуугүй болон, — Алтынай! Тэгэхэд чи тэр аргалыг сургуульдаа үлдээсэн үү? гэж асуув. 

	— Тэгсээн! гэж би хариуллаа. 

	Дюйшен «Би ч тэгж бодсон юм» гэж өөртөө шивгэнэн өгүүлэх мэт уруулаа мушилзуулан инээмсэглэлээ. 

	Тэр мөчид хацар минь галд хүрэх адил халуу оргиод явснаа би мартдаггүй юм. Багш маань тэр өчүүхэн зүйлийг одоо хэр нь мартаагүй явдаг байх нь ээ гэж бодоод учиргүй хөөрөн баясвал Дюйшен багш ч баярласныг минь ойлгож байлаа. 

	— Миний болорхон горхи минь! Чи юутай их авьяастай охин бэ! Аяа! Би чамайг том хот руу явуулж чаддаг ч болоосой. Чи ямар хүн болох бол оо! хэмээн эелдгээр ширтэн хэлэв. 

	Тэгээд Дюйшен босон эрэг рүү хурдхан очив. Шуугиант горхины дэргэд шилэн хүзүүгээ салаавчлан зогсож, уулсын дээгүүр салхинд туугдаж буй сэмжин цагаан үүлс рүү цогтойхон нүдээрээ ширтэн харсаар зогсож байсан нь одоо ч гэсэн бодож байсан санаанд минь илхэн байна. 

	Тэгэхэд Дюйшен юун тухай бодсон бол! Магадгүй намайг том хотод явуулан суралцуулж байгаагаар мөрөөсөн бодож зогсов уу. Би Дюйшений шинельд хоргодон суухдаа «Багш төрсөн ах минь ч байсан болоосой. Болдог бол хүзүүгээр нь тас тэврээд нүдээ анин, ертөнц дээр байдаг хамгийн сайхан үгсийг чихэнд нь шивнэх сэн. Бурхан түүнийг, миний ах болгон хайрлаасай» гэж бодож суусан билээ. 

	Багшийнхаа энэрэнгүй сайхан санаа, бидний ирээдүйн тухай мөрөөсөн боддогт нь багшдаа бид бүгдээрээ их хайртай байсан биз ээ. Хэдийгээр бид хүүхэд байсан ч энэ бүхнийг хүнээс дутуугүй ойлгодог байлаа. Тэгээгүй бол бид юундаа л тэгж хунгар цасанд шигдэн, салхи залгин, тэр товцог өөд авирч өдөр бүр зөндөө хол явах билээ! Сургуульд яв! гэж хэн ч биднийг хөөж туугаагүй. Амьсгалсан агаар маань гар нүүр, хувцас хунар дээр цан хүүрэг болон цайвартаж байдаг тэр хүйтэн саравчинд даарч хөрж бай! гэж хэн ч албадаагүй, бид өөрсдөө л явж байл аа. Бид пийшин рүү ээлж ээлжээрээ очиж гараа ээж байхад бусад маань Дюйшений яриаг сонсон, байр байрандаа сууж байдаг сан. 

	Нэг ийм хүйтэн өдөр, одоо санахад нэгдүгээр сарын адаг байжээ. Дюйшен биднийг урьдынх шигээ бүх хашаагаар явж цуглуулан, сургууль өөдөө явав. Тэр бээр дуу шуу ч үгүй, хөмсгөө бүргэдийн далавч адил атируулан, царай нь улайсгасан хар төмрөөр давтаж хийсэн адил барайн алхална. Багшийн ийм байхыг бид ер хэзээ ч үзээгүй билээ. Багшийгаа нэг л биш байхыг хараад бид ч дуу шуугаа хурааж орхив. 

	Замд том хунгар дайралдахад Дюйшен өөрөө зам гарган, араас нь би, миний араас бусад маань цувна. Энэ удаа шөнөдөө цас зөндөө шуурсан байв. Хунгар овоолсон газрыг ч Дюйшен юман чинээд санасангүй хүнд хөлөөрөө цас хагалан алхалсаар байв. Заримдаа хүний араас харахад юу бодож, ямархуу сэтгэгдэлтэй явааг нь түдэлгүй ойлгож болдог. Багш маань ямар нэг уйтгар гунигт дарагдан яваа нь илт байв. Тэр бээр үнэхээр уруу царайлан толгой унжуулж, хөлөө чирэн гэлдэрнэ. Нүдний минь өмнө хар цагаан хоёр юм аймшигтай ээлжлэн, эрээлжлэн байсныг би одоо хэр нь санаж байна. Бид хойно хойноосоо жингийн цуваа шиг цувралдсаар товцог өөд явахад багшийн хар шинельт мөр бөгтийгөөд, мөрөн дээгүүр нь уулсын цаст орой тэмээний бөх шиг сэрвийн, уулсын оройгоос цас үе үе хуу үлээгдэн цацагдана. Уулсын оройгоос дээш өгсүүлэн харвал бүүдгэр цайвар тэнгэрт ганцхан хар үүл бүртийнэ. 

	Биднийг очмогц Дюйшен багш галаа ч түлсэнгүй. 

	— Босоцгоо! гэж тушаав. Бүгд босов. 

	— Малгайгаа авцгаа! 

	Бид малгайгаа дуулгавартай хуу татан авбал Дюйшен багш ч цэрэг гозгор малгайгаа авав. Юу болж байгааг бид ойлгосонгүй. Тэгтэл багш салхинд цохиулсан мэт тасалдангуй дуугаар 

	— Ленин нас баржээ. Одоо бүх дэлхийн хүн ард гашуудан зогсож байна. Та нар ч байр байрандаа хөдлөлгүй зогсогтун. Ийшээ, энэ ханан дахь зураг өөд харцгаа! Энэ өдөр та нарт хожим хойно ч дурсагдан яваг! гэж хэлэв. 

	Манай сургууль цасанд дарагдсан мэт нам гүм боллоо. Саравчны сиймхийгээр салхи исгэрэн, сүрэл дээр цасан ширхэг унах нь хүртэл тодхон сонстож байв. 

	Дуу тасардаггүй нүргээнт хот хүртэл хэлгүй мэт дуугаа хурааж, газар доргиулсан завод таг чиг болон, түчигнэн чахрагч галт тэрэг зам дээрээ анир чимээгүй зогссон, тив дэлхий бүхэлдээ гашуудалд дарагдан байх тэр эмгэнэлт цаг мөчид ард түмнийхээ өчүүхэн тасархай болсон бид ч бас багштайгаа хамт хүндэт харуулд амьсгал даран зогсож, сургууль гэж нэрлэгдсэн хаа ч цуурайгүй хуучин саравч дотроо өөрсдийгөө тэр их хүний хамгийн ойр дотнын хүмүүс, өөрсдийгөө бүхнээс илүү гашуудан буй хүмүүс гэж тооцон зогсож байж билээ. Тэгэхэд манай Ленин ханан дээрээс халхгардуу цэрэг хувцастайгаа, гараа хүзүүнээсээ эгэлдрэглэсэн чигээрээ биднийг харсаар л байлаа. Нөгөө л хиргүй тунгалаг сэтгэл, дөлгөөн зөөлөн харцаараа «Та нарыг хэчнээн сайхан ирээдүй хүлээж байгааг мэддэг ч болоосой!» гэж хэлсээр байлаа. Үнэхээр тэр мөчид миний ирээдүйн тухай бодож байх шиг надад санагдан байж билээ. Дюйшен нулимсаа арчаад 

	— Өнөөдөр би хошууны захиргаа орно. Намд элсэхээр тийшээ явлаа. Гурав хоноод ирнэ! гэв. 

	Энэ гурван өдөр надад тэр өвлийн бүх өдрийн дотроос хамгийн айхавтар хатуу өдөр байсан шиг дандаа санагддаг юм. Байгалийн ямар нэг лут их хүчин манай ертөнцөөс халин одсон агуу их хүнийг дахин буй болгох гэж байгаа мэт салхи огтхон ч намдахгүй улин исгэрч, цасан шуурга хуйлран эрчилж, цагийн хүйт төмөр адил тас нясхийн хайрч байж билээ... Тэр лут хүчин амар заяа эс үзэн газар дэлхийг мөргөн дэлдэж, уйлан гиншиж орох газраа олж ядан байх шиг байлаа. 

	Доогуур нүүх үүлэнд орой нь тэмдгэрэн үзэгдэгч уулсын бэлд орших манай айл нам гүм, чив чимээгүй дүнсийнэ. Хонгиурдан хүүгэх яндангаас нарийн утаа замхарч, хүмүүс гэр гэрээсээ ч гарахгүй, гадаа хөл хөдөлгөөнгүй ажээ. Тэгээд дээр нь бас, чононууд айхыг больж, эрээгээ алдан, өдөртөө замын хажуугаар үзэгдэн, шөнөдөө айлын ойролцоо хэрэн шиншиж, үүр цайн цайтал өлссөн дуугаар гиншин улина. 

	Багш маань ийм аюултай хүйтэнд үстэй дээлгүй, ганц нимгэн шинельтэй осгож үхдэг болов уу, яана даа гэхээс сэтгэл өвдөнө. Багшийг ирэх өдөр би бүр байж сууж чадахаа болиод, сэтгэл зүрх минь нэг л эвгүй юм зөгнөөд байх шиг байж билээ. Би гэрээсээ гүйн гарч, эзгүй цайдам тал руу, багш минь ирж яваа бол уу, бараа нь харагддаггүй юм бол уу! хэмээн байн байн ширтэнэ. Гэвч эзгүй талд торойх бараа ч үл үзэгдэнэ. 

	«Багш аа, та хаана явна вэ! Саатаж оройтолгүй бушуухан ирээч гэж шавь чинь залбиран мөргөж байна. Багш аа! үгийг минь сонсооч! Бид таныгаа хүлээж байна, бушуулаач дээ!» 

	Гэвч миний наманчлан гуйх дуунд эзгүй тал огт хариу өгөхгүй тул яагаад ч юм бэ би уйлна. Миний ийнхүү орж гарах нь авга эгчийн зэвүүг хүргэв. 

	— Чи өнөөдөр энэ хаалганд амар заяа үзүүлэх хүн үү, үгүй хүн үү! Гэртээ орж суу, утас ээр. Гэрт хүйт оруулж орхилоо. Дахиад чи гараарай! гэж намайг хуруу чичин загнаад гэрээс гаргахаа болив. 

	Бүүр орой болов. Багшийн ирсэн эсэхийг мэдэхээ больж, тогтож суух газраа би олохгүй байв. Дюйшен багш амласан өдрөө ирээгүй тохиолдол ер байдаггүй байсан болохоор, яаж мэдэх вэ, аль хэдий нь айлдаа хүрээд ирчихсэн ч юм бил үү гэж бодон сэтгэлээ тайтгаруулав. Тэгтэл гэнэт арай өвдөөгүй байгаа даа. Тэгээд л удаад яваа юм биш байгаа. Тэгвэл энэ айхавтар шуурганд талд төөрчихнө дөө гэж сэтгэл зовниход гар минь хөдлөхөө больж, хийж байгаа юм маань ч болж өгөхөө болин, ээрч буй утсаа байн байн тасална. Эгчийн уур дүрсхийн 

	— Үгүй өнөөдөр чамтай юу нөхцөөд орхио вэ! Гар чинь хөшчихөө юу гэснээ над руу хялалзан уур омог нь бүр ч шатав. Тэгээд багтрах шахан бухимдаж 

	— Ээ үхэж далд ормор чамайг. Яв чи, Сайкал эмгэнийд шуудайг нь аваачиж өг гэв. 

	Би баярласандаа арай л дэвхэцсэнгүй. Учир нь Дюйшен багш Сайкал эмгэнийд суудаг байсан юм. Сайкал эмгэн, Картамбай хоёр миний эхийн талын холын садан болох улс. 

	Би тэднийд дандаа очдог, заримдаа бүр хонодог билээ. Авга эгч энэ тухай санасан ч юм уу, эсвэл бурхан багш явуул! гэж түүнд хэлээ юм уу, бүү мэд дээ. Ямар ч гэсэн надад шуудай сугавчлуулж өгөөд 

	— Чи өнөөдөр өлсгөлөнгийн жилийн арвайн хивгэдэс шиг дургүй хүргэчихлээ. Зүгээр тонилж үз. Хөгшчүүл чинь дургүйцэхгүй бол тэндээ хоноорой. Нүднээс далд орж аль... гэв. 

	Би гэрээс год үсрэн гарав. Салхи онгон бөө шиг догшрон ширүүсэж, бөөн бөөн цас халууцсан нүүр лүү шидэлнэ. Би шуудайгаа сугандаа хавчуулан, саяхан явсан морины мөр дагаад айлын нөгөө зах руу харайлгаж гарав. Багш маань ир ээ бол уу, үгүй бол уу гэсэн ганцхан бодол толгойд эргэлдэнэ. 

	Гүйсээр ирвэл багш маань байдаггүй. Намайг амьсгаагаа дарж ядан босго дээр хөшиж зогсоход Сайкал эмгэн дуу алдан сандарч 

	— Юу болов, яачихаа вэ, юунд ингэтлээ гүйгээ вэ, гай зовлон дайраа юу! гэв. 

	— Үгүй зүгээр л. Энэ шуудайг авчирлаа. Би өнөөдөр танайд хоновол болох уу? 

	— Хоно л доо, гозгор минь! Муу тархи чамайг, хүн айлгаж орхилоо байна. Намраас хойш яагаад үзэгдэхээ байгаа вэ! Аль вэ, галын дэргэд рүү, дулаац! 

	— Эмгээн тогоондоо мах үй, охиныг дайлаач! Дюйшен ч хүрээд ирэх байлгүй. Уг нь аль хэдийн ирэх болсон юм сан. За яах вэ харанхуй болохын алдад ирэх байлгүй. Морь маань гэр лүүгээ хандахаар хөл хөнгөнтэй байдаг сан гэж цонхны хажууд суугаад хуучин эсгий гутлаа цойлдож байсан Картамбай хэлэв. 

	Шөнө, цонх руу сэмхэн мяраасаар хүрч ирлээ. Зүрх сэтгэл минь мананд зогсож, нохой хуцах юм уу хүмүүсийн дуу дуулдах тоолон дотор палхийж байв. Гэвч Дюйшен алга л байлаа. Аз болоход Сайкал эмгэн юм яриад цаг нөхцөөж байв. 

	Тийнхүү бид Дюйшенийг хүлээсээр шөнө дунд болоход Картамбай ядарсан янзтай 

	— Аль эмгээн! Ор засаад орхиоч! Ийм орой болсон хойно тар яалаа гэж ирэх вэ. Дарга нарын ажил мундах биш. Саатуулаад байгаа биз. Тэгээгүй бол аль хэдийн ирэх болсон гэж хэлээд хэвтэртээ оров. Надад зуухны цаад буланд ор засаж өгөв. Миний нойр хүрэхгүй удтал эргэж хөрвөн, өвгөн тувт бөг бөг ханиалган маани уншин, бас эргэж хөрвөн, сүүлдээ тав алдагдсан бололтой 

	— Морь минь яасхийж яваа бол доо. Мөнгөгүй бол атга өвс ч олдохгүй, овьёос болохоор мөнгө нь хүрэхгүй гэж амандаа бувтнан үглэнэ. 

	Картамбай удалгүй унтсан боловч салхи эс намдан, амар заяа үзүүлэхгүй исгэрсээр байв. Цонхны шил чичгэнүүлэн, дээвэр шажигнуулна. Явган шуурга хана балбах нь тодхон сонсогдоно. 

	Өвгөний үг намайг тайвшруулсангүй. Багш минь заавал ирэх юм шиг санагдаж, түүнийг би эзэнгүй хээр цасан шуурган дунд ирж яваагаар дүрслэн бодож хэвтэв. Хэр удаан зүүрмэглэснийг бүү мэд. Гэнэт нэг юм дуугаран би дэрнээсээ толгойгоо өндийлгөв. Тэгтэл газар тэнгэр хадаан уянгалан улих чимээ удтал үргэлжлээд дуу нь агаарт замхран одов. Чоно ганц ч биш, бүүр олон чоно! Тал талаас дуу дуугаа авалцан ульсаар ойртон цугларч байгаа бололтой. Чононуудын улих дуу нийлэн, нэгэн урт гиншээн болж, салхинд талаар нэг хадан, нэг ойртож, нэг холдоно. Заримдаа тэд айлын захад бүр хажууханд байх шиг санагдана. 

	— Шуурга ульж байна! гэж эмгэн амандаа шивгэнэв. Өвгөн чимээгүй чагнан хэсэг хэвтэж байснаа, орноосоо сугаран босож 

	— Үгүй, эмгээн энэ нэг л биш ээ! Эд ямар нэг юм хөөж байна. Хүн юм уу, адуу тойрчхоод байх шиг байна. Сонсож байна уу? Ээ бурхан минь Дюйшенийг хөөж яваа байлгүй. Дөжирч орхисон жигтэй толгой л доо гэж Картамбай хэлээд харанхуйд санд мэнд тэвдэн, үстэй дээлээ эрж гарав. 

	— Аль, эмгэн чи гэрлээ асаагаач. Бушуулаач, аль вэ түргэлж үзээч ээ! Бурхан минь, бушуулаач хөөе! 

	Бид айж сандран босон харайж, Сайкал дэнлүүгээ олоод асаах зуур чононуудын улангассан улиан гэнэт нам гүм болоод амыг нь таглачихсан юм шиг чимээгүй болов. Картамбай дуу алдаад, “Гүйцэд барьчихлаа л даа” гэж таягаа шүүрэн аваад үүд рүү харайтал ноход гэнэт хуцаж эхлэв. Хэн нэг хүн цонхон дор хүрч ирэн, гутлынхаа улаар цас чахруулан хаалга тэвдэнгүй дэлдэв. 

	Тасалгаанд бөөн цан хүүрэг орж ирэв. Тэр цан хүүрэг арилах үед бид Дюйшенийг олж харлаа. Амьсгаадчихсан, царай нь зэвхий даан салганасаар босго давангуут, хана руу налан 

	— Буу! гэж дуугарав. 

	Гэвч бид түүний үгийг ойлгоогүй мэт байв. Нүд минь харанхуйлж, өвгөний шившлэг уншихыг л сонсов. 

	— Хар хонийг минь золионд ав, цагаан хонийг минь гарзад гарга. Чамайг гэгээн Баубедин өршөөг. Чи мөн үү? 

	— Буу! Буу өгөөд орхиоч! гэж Дюйшен дахин хэлэв. 

	— Буу байхгүй, юу гэсэн үг вэ, хаачих нь вэ энэ чинь! гээд Дюйшений мөрнөөс өвгөн зүүгдэв. 

	— Тэгвэл бороохой өгөөч гэв. 

	Тэгэхэд хөгшчүүл залбиран 

	— Бид амьд байсан цагтаа чамайг хааш нь ч явуулахгүй. Тэгсэнд орох нь ээ биднийг энд нь намхааж орхи! гэлцэв. 

	Гэнэт би хамаг бие минь сулран бадайраад явчихыг мэдрээд орондоо дуугүйхэн хэвтэв. 

	— Золтой гүйцсэнгүй, хаалган дээр тулж ирээд хоцорлоо. Морь цуцчихаад, дараа нь чононд боорлуулаад, арай гэж айлын захад хүрч ирээд, саваад ойчлоо. Тэнд морийг минь шаваад хоцорлоо гэж Дюйшен амьсгаадан хэлээд ташуураа булан руу шидэв. 

	— Одоо яая гэхэв, Морь ч яамай. Өөрөө л амьд гарсан чинь их юм. Морь чинь ойчоогүй бол чамайг барьчих байсан шүү дээ. Лам гончигсум минь, ингээд дууссан нь яамай. Одоо хувцсаа тайл, галд дулаац. Аль... гутлаа... аль вэ, эмгэн чи ууж идэх юм байгаа бол халаа! 

	Тэд гал тойрон сууцгаав. Картамбай сая л нэг санаа нь амарч шүүрс алдаад 

	— Ямар л учиртай бол түүгээрээ шувтардаг юм хойно, морь ч яамай. Харин чи яасан оройтож гар аа вэ? 

	— Хошууны намын хорооны хурал сунжраад... аа. Би намд элссэн шүү, Картамбай! 

	— Яамай л даа, маргааш өглөө эртхэн наашаа гарахгүй дээ. Чамайг заавал өнөөдөр гар! гэж хөөгөөгүй юм байгаа биз дээ. 

	— Би өнөөдөр ирнэ гэж хүүхдүүдэд хэлчихсэн юм. Маргааш өглөө хичээлтэй шүү дээ гэж Дюйшен хариулав. 

	— Ээ, тэнэг минь! гэж Картамбай шогшрон толгой сэгсрээд, эгдүүцсэндээ босон харайв. — Дуулж байна уу, эмгэн чи, энэ муусайн нусгай жаалуудад ирнэ гэж хэлсэн амандаа хүрээд, гарч байгаа нь энэ гэнэ. Хэрэв чононд бариулчихсан бол яана. Чи ер нь юу ярьж байгаагаа мэдэж байна уу, үгүй юу? 

	— Караке минь ээ! Энэ бол миний үүрэг, миний ажил. Та түүнд орвол өөр юмны тухай ярь. Урьд би явган яваад болоод л байсан, тэгтэл чөтгөр шүглэн, таны морийг унаад явдаг нь юу билээ. Тэгээд чононы идэш болгочихдог байна шүү... 

	— Түүний тухай бодоо ч үгүй байна. Тэр адасга алга болдгоороо болог! Чиний золионд л гараа биз, чөтгөр долоо. Хатуу цагт болоод л байсан. Одоо яав л гэж. Зөвлөлт засаг байж байсан цагт учир нь олдоно биз гайгүй, яаж ийгээд амьдарна... 

	— Өвгөн минь, ажил л яриад байна уу? гэж Сайкал нулимс дуслуулан, чичирхийлсэн хоолойгоор хэлээд, — Амь зууж дөнгөнө өө, хүү минь... аль вэ, энэ хоолыг халуун дээр нь оочиж үзээч! гэв. 

	Хэсэг дуугүй сууцгаав. Хором хэр өнгөрөхөд аргалын цогшсон галаа сэргээх зуур Картамбай бодол болон өгүүлсэн нь: 

	— Дюйшен, чамайг хараад байвал чи тэнэг хүн биш, харин ч ухаантай хүн бололтой юм. Чи энэ нусгай хүүхдүүд, энэ сургуультай зууралдаад байдгийн чинь учрыг би ер нь ойлгохгүй юм. Аль эсвэл чамд хийх ажил олдохгүй байна уу? Чи дуртай малчныдаа очоод ажил хийхэд гэдэс цатгалан, мөр бүтэн явах биш үү?.. 

	— Надад сайн санаж явдгийг чинь би ойлгож байна. Гэтэл сургууль хэнд хэрэгтэй юм бэ, бидэнд эрдэм номын хэрэг юу юм бэ? гэж таны энэ ярьж байгаачлан, энэ юм мэддэггүй хүүхдүүд минь хожим хойно бас ярихад хүрвэл зөвлөлт засгийн ажил хол явахгүй шүү дээ. Гэтэл та өөрөө бас зөвлөлт засгийг хөл дээрээ зогсож, батжин бэхжээсэй гэж хүсдэг шүү дээ. Иймээс надад сургууль дарамт биш ээ, Караке минь! Хэрэв би энэ хүүхдүүдийг өөдтэйхөн сургаж чаддаг юм бол надад, мөрөөсөн хүсэх юм алга. Ленин энэ талаар хэлэхдээ... 

	— Нээрэн мартсанаас... гээд Картамбай Дюйшений ярихыг таслан, — Чи учиргүй их гуньж гашуудаж байна. Гэхдээ Ленинийг нулимсаараа амилуулахгүй шүү дээ. Ээ дээ, энэ дэлхий дээр тэгээд амилуулчихдаг ч хүн байдаг болоосой. Эсвэл чи бусад хүн уйтгарлаж гашуудахгүй байна гэж санана уу?.. Чи миний хавирган дор хар л даа. Тэнд зүрх минь гашуун утаа татан манантаж байна. Ленин өөр шашин шүтлэгийн хүн байсан ч гэсэн би түүний төлөө өдөртөө тав дахин мөргөж байна. Энэ маань чиний тэр номтой таардаг эсэхийг би мэдэхгүй. Дюйшен минь, чи бид хоёр хэчнээн их уйлж хайллаа гээд ашиг бол оо гэж үү дээ гэж заримдаа бодох юм. Би зөвхөн өөрийнхөөрөө, хөгшин болсон толгойгоороо бодож сэтгэхдээ Ленин ард түмний дотор үлдсэн, эцгээс үр хүүхдэд нь үе дамжих цус маханд нь шингэн үлдэнэ гэж бодож байна. 

	— Караке! Таны хэлсэн үгэнд баярлалаа, их баярлалаа. Та зөв бодож байна. Ленин биднээс салан одсон ч гэсэн бид амьдралаа Ленинийхээр л хэмжих болно... 

	Би тэдний яриаг сонсон, тэртээ алсад төөрч явснаа аажмаар ухаарах шиг санагдав. Эхлээд бүх юм зүүд адил байв. Дюйшен багш эсэн мэнд эргэж ирсэн гэдэгт би удтал итгэж чадахгүй байв. Дараа нь хаврын урсгал шиг тогтоож боломгүй баясгалан миний догдолсон сэтгэлд бялхан орж ирээд би тэрхүү урсгалд хахаж цацан, цурхиран уйлж гарав. Магадгүй хүмүүс амьдралдаа над шиг ингэж ихээр баярлаж үзээгүй байж болох юм. Энэ минутад энэ шавар байшин ч, шуурга тавьсан шөнө ч, Картамбайн цорын ганц морийг айлын захад хэмлэн байгаа чонын алин нь ч энэ ертөнцөөс арилсан шиг санагдаж билээ. 

	Хамаг л зүрх сэтгэл, ухаан бодол, хамаг л бие цогцсоороо би гэрэл гэгээ мэт хязгааргүй, хэмжиж боломгүй тэр ер бишийн аз жаргалаа мэдэрч байлаа. Уйлахыг минь сонсчих вий гэхээс амаа таглан, толгойгоо бүтээж хэвтлээ. Тэгтэл Дюйшен 

	— Энэ зуухны цаана мэгшээд байгаа хэн бэ? гэж асуув. 

	— Энэ үү, Алтынай л айж, үнхэлцэг нь хагарах гээд тэр! гэж Сайкал хэлэв. 

	— Алтынай? Хаа хүрч яваа юм бэ? гээд Дюйшен босон харайж, толгойны минь хажууд ирж сөхрөн суугаад мөрнөөс минь татан, — Яагаа вэ, Алтынай чи юунд уйлаа вэ? гэж асуув. 

	Би хана руу харан улам ихээр мэгшин уйлав. 

	— Яачих аа вэ, хөөрхий минь, юундаа ингэтэл айгаа вэ? Чи ч бусдаасаа хамгийн том нь шүү дээ... Аль вэ, нааш хар... гэв. 

	Би багшийнхаа мөр лүү нойт оргисон халуун нүүрээрээ наалдан чанга тэвэрч, биеэ барьж чадахгүй цурхиран уйлсаар байв. Баярласнаас халуурсан юм шиг чичрэн салганаж, түүнийгээ татаж зогсоох тэнхэлгүй байв. 

	— Үнхэлцэг нь хагарчихсан юм биш биз! гэж Картамбайгийн санаа нь бас зовнин, ширдэг дээрээсээ босож, — Аль эмгэн минь аргадаж үзээч! Тэгвэл зүгээр болох байх гэв. 

	Тэд сандарч орхив. Сайкал амандаа шившлэг уншин тарнидаж, нүүр лүү халуун хүйтэн усаар ээлжлэн шүршиж, халуун уураар утсаар өөрөө намайг даган уйллаа. 

	Үгээр хэлж баршгүй (Ер нь би тэр үед, үнэндээ хэлж ч чадахгүй байсан) агуу их аз жаргалдаа баярлан, «зүрх минь хагарчих» шахсаныг тэд мэдсэн ч болоосой. 

	Намайг тайвшран, унтан унттал Дюйшен багш дэргэд суусаар халуу шатсан духыг минь сэрүү оргисон гараараа зөөлхөн илбэсээр байж билээ. 

	Хөхөө өвөл хөтөл даван одож, хөхиүн хавар үүлэн цэнхэр морьдоо туусаар хүрч ирэв. Гэсэж зөөлөрсөн хөндий талаас агаарын урин зөөлөн уур амьсгал уул өөд хөөрнө. Тэр зөөлөн уур, газар дэлхийд хаврын амьсгал оруулж, сая саасан сүүний үнэр ханхлуулна. Хунгар хэдийн доош сууж, уулын мөс ханзран гол горхи хоржигнон, замдаа нийл нийлсээр гуу жалга дүүрэн, цагаан хөөс цахруулсан хүчит мөрөн болон шуугин одно. 

	Энэ хавар магад ч үгүй миний залуу насны анхны хавар байсан биз ээ. Юу ч атугай урьд урьдын бүх хавраас илүү сайхан санагдаж манай сургууль байсан тэр товцгоос хаврын гоо сайхан ертөнц нүдний өмнө ив илхэн зурайн байж билээ. Газар дэлхий өндөр уулнаасаа эхлэн хөнгөн сүүмгэр манан, илчит наранд бүүвэйлүүлэн, мяралзан цэнхэртэгч хээр тал руу гар сунгах мэг зогсоо чөлөөгүй цэлийн оджээ. Тэртээ алсад хайлмагтан гэсэх нуурууд цэнхэртэн, газрын тэртээд адуун сүрэг унгалдаад, далавч дээрээ хурмастын цагаан үүлс суулгасан тогорууны цуваа ганганалдана. Тогоруу шувуу хаанаас нисэн ирж, уйтгар гунигтай, уянгат дуугаараа сэтгэлийг минь хааш нь дуудна вэ?.. 

	Хавар наашлах бүр бид улам хөгжилдөн сэргэх болов. Янз янзын тоглоом санаанаасаа зохион тоглож, тийм гэх шалтгаантгүй атал инээлдэн, шуугилдаж хичээлээсээ тараад сургуулиас айл хүрэн хүртлээ замын турш дуу шуугиан болон гүйлддэг байв. Энэ бүхэн авга эгчид үл таалагдах учир харааж загнах шалтгаан үл мундана. 

	— Тэнэг минь, юундаа ингэж хашхичиж, шуугьдаг юм бэ? Атийж бээцийчхээд хүүхэн ч болсон юм байдаггүй. Өөдтэйхөн хүний, чиний хэр болсон хүүхэн бол хэдийн эрд гараад, гэртээ бүл нэмчихсэн байхгүй юу. Тэгэхэд чи сургууль гэж ёстой нэг зугаатай юмаа олж дээ мөн... Яах вэ, чамайг би нэг гартаа атгаж чадна аа. 

	Үнэнийг хэлэхэд авга эгчийн ийнхүү занах загнах нь бүр чихэнд чийр болчихсон болохоор би юм хэлж байна ч гэж тоосонгүй. Харин чамайг «атийж бээцийгээд» гэж хэлсний хувьд бол арай хилс байлаа. Учир нь би энэ хавар суга өссөн байлаа. 

	— Чи ч сэгсгэр охин хэвээрээ юм шив дээ, тэр мөртөө бас шар үстэй гэж Дюйшен бас шоолдог сон. 

	Багшийн үг өчүүхэн ч намайг гомдоосонгүй. Нээрээ ч би сэгсгэр охин хэвээрээ л байна, гэхдээ тийм ч шар үстэй биш байх аа! гэж боддог сон. Яалаа л гэж дандаа иймээрээ байх вэ дээ. Би өсөөд ёстой нэг хүүхэн шиг хүүхэн болно. Тэгэхэд л намайг хэчнээн гоолиг, сайхан хүүхэн болсныг авга эгч хараг. Намайг од шиг гялалзсан нүдтэй, нүүр дүүрэн царайтай гэж Дюйшен багш хэлдэг шүү дээ. 

	Намайг нэг өдөр сургуулиасаа иртэл манай хашаанд танихгүй хүний хоёр морь зогсож байлаа. Эмээл тоногийг нь харвал морьдын эзэд уулнаас ирсэн нь ил. Урьд тэд тээрэм рүү очихдоо юм уу, зах ороод буцах замдаа манайхнаар дайрдаг байсан юм. 

	Намайг босго алхангуут авга эгч ер бусаар инээн 

	— За хүргэн хүү чи битгий эзэгнээд бай, арай хоосорчихгүй байлгүй. Яах вэ бялзуухайгаа гартаа оруулаад авсан цагтаа намайг сайн үгээр бишгүйдээ нэг дурсах юм байгаа биз, хи хи хи! гэв. Түүний хариуд ам даган, ход ход инээх дуу сонстов. Намайг орохтой зэрэг бүгд дув дуугүй болчхов. Хоймор дэвсгэр олбог дээр суугаа хожуул шиг улаан царайтай лантгар зузаан эр хөлөрсөн дух руугаа дарж өмссөн үнэгэн лоовууз дороос над руу хяламхийн харснаа тэрүүхэндээ ханиах дүр үзүүлээд доошоо харав. 

	— Охин минь хүрээд ирэв үү, яамай даа. Ор, ор гээд эгч намайг эелдгээр инээмсэглэн угтав. 

	Авга ах олбогын булан дээр нэг үл таних хүнтэй зэрэгцэн сууна. Тэд хөзөр тоглон, архи ууж, бешбармак идэх ажээ. Гаднын хоёр хүн хоёул согтуу, хөзөр чулуудах тоолон толгой нь хачин жигтэй санжганана. 

	Манай саарал муур олбог руу сэмхэн гэтэж очиход улаан царайт толгой руу нь хатуу хумсаараа тогхийтэл нясалбал муур муухай дуугаран эргэж, булан руу годхийн үсрэв. Яасан их өвд өө бол доо! 

	Бушуухан эндээс гармаар байлаа. Гэвч яаж гарах учрал олохгүй байтал ашгүй эгчийн хэлсэн үг аятайхан шалтаг болов. 

	— Охин минь тэнд тогоон дотор хоол бий. Халуун дээр нь идэхгүй юу! гэв. 

	Би годхийн гарлаа. Гэхдээ авга эгчийн энэ сайхан зан надад нэг л биш санагдаж, сэтгэл нэг л дүнсийгээд явчхав. Би өөрийн эрхгүй хянуурлав. Хоёр цаг хэртэй болоод ирсэн гийчид явав. Эгч өөрийнхөө өнөө ягьж янгинадгаа эхлэв. Тэгэхэд нь харин миний дотор уужрах шиг болов. Эгч согтуудаа л тийм эелдэг байсан юм байна даа гэж бодогдов. 

	Түүнээс хойш хэд хоноод байтал Сайкал эмээ манайд ирэв. Би хашаанд байсан боловч, 

	— Чи чинь юу болж байгаа нь энэ вэ! Бурхан минь! Муу охиноо алах гээ юу! гэж гэр дотор Сайкал эмгэний хэлэх нь сонстов. 

	Авга эгч Сайкал хоёр ам уралдан, ямар нэг юмны тухай баахан маргалдсанаа, сүүлд нь Сайкал хачин их ууртай гарч явав. Эмгэн над руу ууртай, тэгсэн атлаа өрөвчхөн харцаар харснаа юм ч хэлсэнгүй яваад өгөв. Сэтгэл нэг л тавгүй болоод явчхав. Яагаад эмээ над руу тэгж харав, би сэтгэлд нь юм оруулчихсан юм болов уу! гэж бодов. 

	Маргааш нь сургууль дээрээ ирвэл Дюйшен багш нэг л уруу царайтай, сэтгэл зовуурьтай байгаа хэр нь түүнээ бидэнд мэдэгдэхгүйг хичээж байгааг нь би тэр дороо гадарлав. Бас яагаад ч юм, миний сууж байгаа тал руу харахгүй байгааг нь би анзаарав. Хичээл тараад бид бөөнөөр сургуулиас гарахад Дюйшен багш намайг дуудаад, 

	— Алтынай хүлээж бай! гэснээ дэргэд хүрч ирэн, над руу эгцлэн харж, мөрөн дээр гараа тавьснаа, — Гэртээ битгий харь, Алтынай! Чи миний үгийг ойлгов уу! гэв. 

	Айсандаа царай минь зэвхий даав. Тэгэхэд л би авга эгчийн яах гээд байсны учрыг ухаарсан юм. 

	— Би хар толгойгоороо хариуцъя. Чи одоохондоо манайд байзна. Надаас битгий их холдоорой гэж Дюйшен багш хэлэв. Миний царай зүс гэж тэр гэхийн тэмдэггүй юм болсон биз ээ. Дюйшен багш эрүүн дээрээс минь өргөн, над руу харснаа урьдынх шигээ инээмсэглэн 

	— Алтынай, битгий ай, надтай хамт байсан цагт чамд айх юм байхгүй. Урьдынх шигээ сургуульдаа явж, номоо үз. Өөр юу ч битгий бод. Чиний аймхайг би юун андах вэ... Харин би чамд нэг юм ярих гэж аль эртний бодсон юм сан, гэснээ ямар нэг инээд хүрмээр юм санаанд нь орсон бололтой инээмсэглэн, — Тэр өглөө Караке хачин эрт босоод хаашаа ч юм бэ, алга болсныг санаж байна уу? Чи хэнийг олж ирсэн гэж бодож байна? Тэгсэн чинь оточ эмгэн Жайнаковаг аваад хүрч ирлээ. Яах чинь энэ вэ! гэвэл «Алтынайгийн сүнс нь хальчихсан байх, бөөлүүлье» гэж билээ. «Хүүе яах нь вэ, бушуухан явуулж үз. Тэр чинь биднээс ганц хониор тогтохгүй, их барьц авна. Бид ямар тийм баян улс биш, морио барья гэхэд урьд шөнө чононд өгчихсөн байж байдаг» гэж би хэллээ. Чи тэгэхэд унтаж л байсан. Тийнхүү бөөлүүлэх хүнийг нь явуулчихсан юм. Ингэлээ гэж Караке надад гомдоод бүтэн долоон хоног дуугарахгүй явсан юм шүү. «Чи хөгшин хүнийг дөнгөллөө» гэж билээ. Гэвч энэ хөгшчүүл тос шиг сайхан санаатай, сайн улс даа, хөөрхий. За тэр ч яах вэ... харъя хоёулаа гэв. 

	Багшийн урмыг хугалахгүйн тулд биеэ яаж ч барилаа гэсэн аймшигт бодлууд санаанаас огтхон ч салдаггүй. Ахын эхнэр хэзээ л бол хэзээ ирээд намайг чирээд харьж чадна шүү дээ. Дюйшен багш миний энэхүү зовуурьтай сэтгэлийг ойлгож байлаа. Тэгээд намайг гунигт бодлоос минь хөндийрүүлэх гэж бодсондоо ч тэр юм уу, маргааш нь хоёр зулзаган мод сургууль дээрээ авчирсан байлаа. Хичээл тарсны дараа миний гараас хөтлөн, хүүхдээс холдоод нэг л учиртай инээмсэглэн, 

	— Алтынай, одоо хоёулаа нэг юм хийе. Харж байна уу! Энэ хоёр зулзаган улиангарыг чамд би авчирсан юм. Хоёулаа үүнийг суулгана. Энэ хоёр улиангар ургаж гүйцээд том мод болоход чи ч бас өсөж том болоод сайн сайхан хүн болно. Чи сэтгэл сайхан, хурц ухаантай охин. Чамайг би эрдэмтэй хүн болно байх гэж дандаа боддог юм. Чамайг эрдэмтэй хүн болно гэдэгт би итгэдэг юм. Чамайг харсан ч нүүрэн дээр чинь ингэж бичээстэй байгаа юм. Чи энэ улиангарын зулзаган нахиа шиг залуугаараа уяхан туяхан байна. Одоо хоёулаа явж энэ улиангарыг өөрсийн гараар суулгая. Гэрэлт одхон минь, чиний аз жаргал эрдэм ухаанаар гэрэлтэх болтугай! 

	Тэр хоёр улиангар өндрөөр яг л миний хэрийн туяхан нарийн ажээ. Бид хоёр улиангараа сургуулиас төдий л холгүй аваачиж суулгав. Суулгаад яг дуусахад уулын бэлээс салхи сэвэлзэн, түүнд амь оруулах шиг хамгийн анх туяхан зөөлөн навчсыг нь сэрчигнүүлэн үлээхэд хоёр улиангар минь найган ганхаж билээ. 

	— Хараач! Ямар сайхан бэ? гээд Дюйшен багш гэдрэг ухран хараад инээмсэглэв. Одоо тэр горхиноос энэ рүү суваг татаж ирнэ. Ямар сайхан улиангар болсон байхыг хожим хараарай. Энэ хоёр улиангар товцог дээр ах дүү хоёр шиг зэрэгцэн ургаж байхдаа хаанаас ч харсан ив ижилхэн торойн харагдах болно. Тэгэхэд нь сайн санаат хүмүүс хараад баярлах болно. Амьдрал ч өөр болсон байх вий. Алтынай минь, ер нь хамаг л сайн сайхан өмнө байна шүү дээ... 

	Би Дюйшен багшийн ариун цагаан санаанд хэчнээн их баярлаж байснаа одоо ч гэсэн үгээр илэрхийлэн хэлж чадахгүй байна. Тэр цагт би Дюйшен багшийг анх удаагаа харж байгаа юм шиг ширтэн, хэчнээн эелдэг дөлгөөн харцтай, ямар жавхаалаг сайхан царайтай болохыг нь мэдрэн, гартаа ямар их эв дүйтэй, ажилд хэчнээн авхаалжтай чадмагийг нь урьд ерөөс мэдэхгүй байсан мэт гөлрөн харж, зүрх сэтгэл тэнийлгэм уужуу тайвуу инээмсэглэдгийг нь мэдэрч билээ. Ертөнцөд урьд өмнө хэзээ ч үзээгүй цоо шинэ сонин мэдрэхүй цээжинд минь халгин орж ирэв. «Багш аа, таныг ийм хүн болж төрсөнд тань баярлалаа. Таныг тэврэн үнсье» гэх сэтгэл цээжинд минь дэврэн оргилов. Гэвч би тэгж хэлж зүрхэлсэнгүй. Тэгж хэлэхээсээ ичив. Тэгэх ч хэрэгтэй байсан байж магадгүй. 

	Тэгэхэд би хаврын нялх ногоо соёолон ургаж буй уулын бэл дэх товцог дээр цэлмэг тэнгэрийн дор өөр өөрсдийнхөө хүсэлт зүйлийг мөрөөсөн зогсож байж билээ. Тэр мөчид би ойртон ирж байсан аюулын тухай ор тас мартсан байжээ. Маргааш намайг юу хүлээж байгаа, эгч намайг яагаад хоёр хоног эрж хайхгүй байна вэ гэдгийг бодсон ч үгүй зогсож байв. Магадгүй тэд намайг мартсан юм уу, за яршиг гэж амар тайван орхихоор шийдсэн юм уу? 

	Гэтэл Дюйшен багш энэ тухай бодсоор л байсан ажээ. 

	— Алтынай ингэтлээ битгий уйтгарла. Учир нь олдоно гайгүй. Нөгөөдрийн маргааш би нутгийн захиргаа руу очно. Чиний тухай тэнд ярилцамз! Чамайг хотод сургуульд явуулахаар болж ч юуны магад. Тэгвэл явах уу? 

	— Багш аа, таныг юу л гэнэ, би ер гажихгүй гэв. Тэгээд хот гэж тийм байдаг гэх төсөөлөл байгаагүй ч гэсэн хотын амьдралын тухай мөрөөсөн бодоход Дюйшен багшийн ярьсан хангалттай байсан юм. Нэг бол би харь хязгаарт хүлээж буй үл мэдэгдэх юмнаас зүрхшээн, үгүй бол алс хол явахаар зүрхлэн бодож, нэг үгээр хэлэхэд, хот гэдэг бодол толгойноос минь гарахаа болив. 

	Маргаадар нь сургууль дээрээ, бас л хотод очоод ямар айлд яасхийж амьдрах бол гэж аанай л бодсоор суув. Хэрэв хэн нэг хүн намайг гэртээ суулгавал түлээг нь хагалж, усыг нь барьж, юмыг нь угааж, юу л хий гэнэ цөмийг нь хийнэ гэж энэ тэрийг бодон сууж байтал гэнэт сургуулийн маань муу жайжгий хананы цаана морин туурайн пижигнэх чимээ гарахад давхийн цочив. Морьтой хүмүүс пижигнэтэл давхин ирэх нь манай сургуулийг юу юугүй гишгүүлчих нь үү гэмээр сүртэй санагдав. Бид бүгд хянуурлан, чих тавин таг жиг болцгоов. 

	— Битгий өөр юм хайхар, хичээлээ хийцгээ! гэж Дюйшен багш түргэн хэлэв. 

	Гэтэл хаалга чанга дуугаран нээгдэж авга эгч босгоор цухуйв. Тэр бээр тавласан байртай ёжтой инээмсэглэн зогсоно. 

	Дюйшен багш хаалга руу дөхөн очиж, 

	— Та ямар хэргээр ир ээ вэ? гэв. 

	— Ямар хэргээр нь чамд ямар падтай юм. Охиноо эрд өгөхөөр явж байна гэснээ, — Аль вэ, орох оронгүй золбин минь! гээд авга эгч над руу ухасхийтэл Дюйшен багш замыг нь таглан,

	— Энд дандаа сургуулийн хүүхэд байна. Гэрлүүлэхээр хүн ердөө ч байхгүй гэж уужуу тайвуу атлаа эрс хатуу хэлэв. 

	— Байгаа үгүйг нь бид харуулаад өгье гайгүй. Аль вэ харчуулаа тэр гичийг барьж аваад чирээд гарга! 

	Эгч морьтой хүмүүсийн нэгийг даллав. Тэр нь нөгөөх үнэгэн малгай өмссөн улаан царайт эр байв. Түүний араас бас хоёр нь гартаа хүнд ташуур барьсаар мориноосоо бууж ирэв. Багш зогссон газраасаа хөдөлсөнгүй. 

	— Төрөл төрөгсөдгүй золбин нохой чи, бас бусдын охидыг өөрийн эхнэр шиг мэдэх нь үү. Тэгнэ байх аа, зайл! 

	Улаан царайт баавгай шиг лүглийсээр багш руу дөхөж очив. 

	— Энэ бол сургууль. Танд энд орж ирэх эрх байхгүй гэж хэлээд Дюйшен багш хаалганы бариулаас чанга атган зогсов. 

	— Би хэлээгүй юу! Өөрөө энэ чинь түүнтэй аль хэдийнээ нөхөцчихөөд байгаа амьтан. Толгойг нь эргүүлж байгаад атгадаа оруулчихгүй юу! гэж авга эгч чарлав. 

	— Чиний сургууль гэдэг ч гайгүй байна, үхсэн хойноо! гэж улаан царайт ташуураа далайн гэнэт хашхирав. 

	Гэвч Дюйшен багш өрсөн, улаан царайтын гэдэс рүү хүчтэй өшиглөтөл цаадах нь нэг муухай дуугараад түсхийн ойчив. Тэр хооронд нөгөө хоёр нь багш руу ухасхийн дайрав. Хүүхдүүд орилолдон, над руу шавав. Хаалга зомгол болтлоо бут үсрэн унав. 

	Би өөрөөсөө зүүгдсэн жаал хөвүүдийг чиргүүлдүүлсээр зодолдож буй хүмүүс рүү зүтгэлэн 

	— Багшийг минь орхиоч! Битгий зодооч! Би энэ байна. Намайг аваад явдгаараа л яв. Багшийг минь битгий цохиоч ээ! гэж хашхирав. 

	Дюйшен багш над руу эргэж харлаа. Тэр бээр танаггүй нэл цус болчихсон аймшигтай агаад улангасан догширсон байдалтай байлаа. Газар хэвтсэн банз шүүрэн авч түүгээр савчих зуураа 

	— Хүүхдүүд ээ! Айл руугаа гүйцгээ! Зугтаацгаа! Алтынай, зугтаарай! гэж бачимдан хашхирав. 

	Гэтэл Дюйшен багшийн гарыг хуга цохив. Багш хугарсан гараа элгэндээ наахад нөгөөдүүл нь улангассан бух шиг хашхиралдан эдүгээ ямар ч хамгаалалтгүй болсон багшийг минь хайр гамгүй балбаж гарав. 

	— Балба, балба! Толгой дундуур нь өгчилгө! Унатал нь цохь! 

	Ууртаа багтран шатсан эгч маань улаан царайтынхаа хамт над руу ухасхийн дайрав. Тэд гэзгээр минь хүзүү бугуйлдан авч хашаа руу чирэв. Би бүх хүчээрээ чаргуулдан, тэрхэн агшин хананы дэргэд бөөн орилоон чарлаан болон зогсож буй ангийнхаа хүүхдүүд, нэл цус болон зогсож буй багшаа олж харав. 

	— Багш аа! гэж би хашхирав. 

	Гэвч багш минь надад юугаар ч тусалж чадахаа өнгөрсөн байв. Багш минь хүний үнэргүй араатнуудын балбаанд согтуу хүн шиг найган, хөл дээрээ тэнцэн ядан зогссоор толгойгоо өндийлгөхийг оролдоно. Гэтэл нөгөөдүүл нь балбасаар л байв. Намайг газар унаган, гарыг минь хүлэв. Энэ үес багш газар өнхрөн унаж харагдав. 

	— Багш аа! гэж би дахин хашхирав. 

	Гэтэл амыг минь таглан эмээл дээр хөндлөн чулуудав. Улаан царайт хэдийн морин дээр мордчихсон намайг гар, цээжээрээ дарав. Багшийг балбаж байсан нөгөө хоёр нь бас л мориндоо үсрэн мордов. Харин эгч зэрэгцэн гүйж, миний толгой руу цохин 

	— Ганц болгосон бий дээ, чамайг! Их галзуураад байвал уу, та нар. Багшийг чинь ч бас л... 

	Гэвч бүх хэрэг ингээд шувтарсангүй. 

	— Алтынай! гэсэн арга ядарсан дуу гэнэт ард сонстов. 

	Би морины хажуу руу унжсан толгойгоо арай ядан өндийлгөн харлаа. Бидний араас Дюйшен багш гүйж байв. Үхтлээ балбуулан, цус нөж болсон хэр нь гартаа том чулуу барьчихсан гүйсээр байв. Багшийн араас манай ангийнхан уйлаан хашхираан болон гүйлдэж харагдана. Тэр биднийг гүйцэн 

	— Зогсоцгоо, араатнууд, зогсоцгоо! Охиныг орхи! Түүнийг орхи! Алтынай! гэж хашхирав. 

	Хүч түрэгсэд зогсоход, нөгөө хоёр нь эргэн морьтой чигээрээ Дюйшений дэргэд очив. Дюйшен багш хугарсан гараа саад болгохгүйн тулд ханцуйн дээрээс шүдээрээ зуун, чулуугаа шидсэн боловч оносонгүй. Тэгэхэд нөгөө хоёр хоёул зэрэг ухасхийн ташуур буулгаж багшийг шалбааг руу унагаав. Миний нүд бүрэлзэн дотор балартав. Харин хүүхдүүд багш руу хэрхэн гүйж очин, айсандаа дэргэд нь зогсохыг л би харж амжиж билээ. 

	Намайг хааш, яаж аваачсаныг ч ухаарсангүй. Нэг ухаан орох нь ээ гэрт байж байв. Өрхийг нь бүтээгээгүй тооноор эрт гарсан одод амар тайван жирвэлзэн, хажууханд хаа нэгтэй манаанд гарсан омголон эрчүүлийн дуу сонсогдоно. Гал нь унтарч буй тулганы дэргэд түлэгдэж ойчсон цуцал шиг үрчгэр хар хүүхэн дүнсийн сууна. Хүүхний царай хар шороо адил тас хар ажээ. Би нөгөө тийш толгойгоо эргүүлэв... Аяа! би түүнийг харцаараа тонилгож чаддаг сан ч болоосой! 

	— Хар аа! Түүнийг өндийлгө! гэж улаан царайт тушаав. 

	Хар хүүхэн над руу хүрч ирснээ эвэршиж мойнийсон гараараа мөрнөөс угзчив. 

	— Наадах ижлээ номхотгоод орхи сэнхрүүлээч! Үгүй бол яах вэ, яриад байх олон юм байхгүй. 

	Улаан царайт гэрээс гарав. Хар хүүхэн зогссон газраасаа хөдөлсөн ч үгүй, үг ч дуугарсангүй. Хөрсөн нурам шиг гал буурсан нүд нь тийм гэхийн ёозгүй цийлийн гөлрөх аж. Нэг бол хэлгүй байсан юм бол уу! Гөлөг байхаасаа авхуулаад бүр том болтлоо зодуулж өссөн нохой байдаг. Хэрцгий догшин хүмүүс тийм нохойг юу тааралдсанаараа толгой түрүүгүй балбасаар байгаад нохой ч түүнд нь дөжирчих явдал байдаг. Тийм нохойны нүд нь ус гүйлгэнэн гөлөлзөж, харахаас өрөвдмөөр болсон байдаг сан. Хар хүүхний гал нь унтарсан үхээнцэр нүд рүү харахад би өөрөө үхчхээд арай булшинд орчихсон юм биш байгаа даа гэмээр санагдаж билээ. Хэрэв горхины ус шуугин урсах сонстохгүй байсан бол би энэ бодолдоо итгэхэд бэлэн байв. 

	Голын ус хоржигнон шуугин урсах нь үнэхээр эрх дураараа ажээ... 

	Авга эгч минь ээ, за яах вэ, чиний энэ хар санаа юу, үеийн үед хараал идэж явах болтугай! Нулимсанд минь хахаж цацан үхэх болтугай! Ингээд энэ шөнө, арван тавхан насандаа би хүүхэн болдог байна шүү... Тэгэхэд би энэ хүчирхийлэгчийн хүүхдээс нь ч бага байж билээ. 

	Гурав дахь шөнө нь би юу болдог байлаа ч гэсэн оргохоор шийдлээ. Яах вэ, замд үхвэл ч үхэг, хойноос минь хөөгөөд гүйцвэл ч гүйцэг, би Дюйшен багш шигээ эцсийнхээ амьсгалыг тулан тултал үзэлцье гэж хатуу шийдэв. 

	Харанхуйд хаалга руу сэмээрхэн мярааж очлоо. Хаалга тэмтрэн үзвэл урт дээсээр дангинатал уяж бөхөлжээ. Харанхуйд төвөгтэй уясан зангилааны учрыг олж тайлж яагаад ч чадахааргүй байв. Тэгэхлээр нь би мөлхөөд гарчих газар олох санаатай хананы шийрээс өргөх гэж оролдов. Хэчнээн ч оролдоод нэмэр алга. Гэрийг урт уяагаар даруулан тэгнэж уясан ажээ. Үүдний уяаг тас огтлохоос өөр арга байсангүй. Гараа хүрэх газар тэмтэрсэн боловч модон гадаснаас өөр юу ч олдсонгүй. Арга баран цухалдахдаа ханын шазуур доорх газрыг ухаж эхэллээ. Тэгээд ер юу бүтэх вэ дээ, мэдээж хэрэг... Гэвч би тэр учрыг даанч ухаарахгүй байжээ. Нэг бол эндээс мултрах, үгүй бол үхэх, тэгэхдээ бөх нойртын хурхирахыг ахиад хэзээ ч сонсохгүй юм сан, эрхшээлд нь л орж сөгдөхгүй юм сан, эс тэглээ гэхэд дураараа явж үзэлцэж байгаад үхсэн ч яадаг юм гэсэн төгсгөлгүй бодол л толгойд минь эргэлдэж байлаа. 

	Токол хоёрдугаар эхнэр гэсэн үг. Аяа, энэ үгийг би хэчнээн үзэн ядна вэ. Ямар балар харанхуй үед хэн гэгч нь ийм завхарсан юм бодож гаргасан хэрэг вэ! Бие сэтгэлээрээ боолчлогдсон, эрх чөлөөгүй хоёрдугаар эхнэр гэдэг ямар муухай доромжлол бэ! Зол жаргалгүйчүүд булшнаасаа босоцгоо! Хөнөөгдсөн хорлогдсон, хараан зүхүүлсэн хүн нэр төрөө алдсан эмэгтэйчүүдийн сүнс босоцгоо! Зовж тарчлагсад босоцгоо! Тэр цагийн бурангуй ёс дагжин чичрэг! Энэ хувь заяаны босгыг алхан, биеэрээ амссан та нарын хамгийн сүүлчийн хүн болох би үүнийг хэлж байна. 

	Ийм үг хэлэх тавилантай байснаа би тэр шөнө мэдээгүй билээ. Би ханын шазуур доогуур галзуурч улангассан мэт ухсаар л байв. Гай таарахад бас газар нь чулуурхаг байсан учир огтхон ч үл ахина. Би хумс хуруугаараа малтсаар, гарын хуруу өндөг гэж авах юмгүй цус болсон байв. Арай гэж гараа шургуулж болохтой болж байтал үүр цайв. Ноход хуцан хажуугийн айлынхан бослоо. Нойрмог хоньд тургилан босож, адуун сүрэг унгалдсаар ус руу шогшино. Хэн нэг хүн гэр лүү хүрч ирээд, тэнг тайлан, гадна бүрээсийг авч эхлэв. Энэ бол үг дуугардаггүй хар хүүхэн байлаа. Бодвол нүүхэд бэлтгэж эхлэв бололтой. Өчигдөр нээрэн “өглөө эрт нүүж, эхлээд даваа руу очно. Тэндээсээ давааны цаадах уул руу очиж зусах газартаа хүрнэ” гэсэн яриа чихний үзүүр дэлдэж байсныг санав. Тэндээс зугтана гэдэг надад зуу дахин хэцүү болно гэж бодохоос дотор харанхуйлах шиг болж байв. 

	Би ухсан газраа ямар л янзтай сууж байсан бэ, тэр л янзаараа огт нь хөдлөлгүй сууж байв. Надад нуух юм юу байх билээ, нуугаад яах билээ. Хар хүүхэн тэртэй тэргүй ханын шазуур доогуур ухсаныг харсан боловч юу ч хэлэхгүй таг дуугүй хамаг юмаа янзалсаар л байв. Тэр хүүхэн ерөөс амьдралд юу ч болж байсан түүнд падгүй юм аятай ямар ч хариу цочролгүй нэгэн мөр дүнсийн явна. Хар хүүхэн нөхрөө ч сэрээсэнгүй, ачаа бараагаа янзлахад хамжилцаач гэж хэлж зүрхэлсэнгүй. Улаан царайт зузаан хөнжил, үстэй дээл дотроо баавгай адил хурхирсаар л хэвтэв. Гэрийн бүх бүрээсийг буулгаж дууссан тул нүцгэн хана хэрзийн хоцрохуйяа би торонд хоригдсон адил суусаар байх зуураа голын цаадтай холгүй байгаа айлын хүмүүс морь шар ачаалж байгааг харав. Дараа нь тэр хүмүүс дээр хаа нэгтэйгээс гурван морьтой хүн ирж, тэднээс ямар нэг юм асууснаа нааш шууд чиглэхийг харав. Эхлээд би бодохдоо одоо хөдөлье гэж хэлэхээр яваа улс юм бол уу гэж бодлоо. Гэвч сайн ажиглаж хараад би яах ч учраа олсонгүй. Энэ бол Дюйшен, нөгөө хоёр нь улаан петлиц бүхий шинель дээр саравчит малгай өмссөн цагдаа байлаа. 

	Би амьд үхсэн хоёрын хооронд дуу ч гарч чадалгүй суусаар байв. Багш минь амьд яваа юм байна гэсэн бөөн баярт автав. Тэгснээ би ч яах вэ дээ, өнгөрсөн, хэрэггүй амьтан гэсэн урам хугарсан бодол төрөв. 

	Дюйшен багш толгойгоо боож, хугарсан гараа хүзүүнээсээ эгэлдрэглэжээ. Гадаа хүрч ирснээ мориноосоо үсрэн бууж, хаалгыг өшиглөн онгойлгож, гэрт үсрэн орж улаан царайтын хөнжлийг хуу татан хаяад 

	— Бос! гэж сүртэй зандрав. 

	Тэгэхэд улаан царайт толгойгоо өндийлгөн, нүдээ арчсанаа Дюйшен рүү ухасхийх гэтэл цагдаа урдаас нь буу тулгахад гэдрэг балтгасхийн ухрав. Дюйшен багш түүнийг зах дээрээс нь барьж аван дугтарснаа, өөр лүүгээ татаж авчраад 

	— Муу новш гэж уурласандаа цайвар даасан уруулаа хөдөлгөх төдий шивгэнээд, — Одоо чи нэг очдог газраа очно оо гайгүй, явъя! гэв. 

	Улаан царайтын зовхи нь буугаад явчхав. Дюйшен багш ахин мөрнөөс нь барьж аван дугтарснаа нүүр лүү нь халз ширтэн, чичирхийлсэн дуугаар 

	— Чи түүнийг хөнөөж, өвс шиг гишгэлэх сэн гэж санаж байна уу! Тэгнэ байх аа чи, тэгдэг цаг өнгөрсөн. Одоо түүний ээлж болсон. Чинийх үүгээр төгсгөл болох чинь энэ... 

	Улаан царайтын гутлыг нь өмсгөн гарыг нь хүлж, морин дээр нь даруулав. Нэг цагдаа морины нь цулбуураас хөтлөн хоёр дахь нь араас нь дагав. Дюйшен багш өөрийнхөө морийг надад унуулаад өөрөө явгаар зэрэгцэн явлаа. 

	Биднийг хөдлөхийн үес зэрлэг хүнийх бол уу гэмээр аймшигтай муухай орилох дуу ард хадаад явчхав. Эргэн харвал бидний араас хар царайт хүүхэн гүйж байв. Тэр бээр яг л галзуурсан юм шиг нөхөр лүүгээ гүйж ирээд чулуу шидэн үнэгэн лоовуузыг нь унагаав. 

	— Цусыг минь сорж, амьдаар минь алагч! Намайг тамлаж байсан зандалчин! Чамайг амьдаар чинь тавина байх аа, чухам! гэж орь дуу болон бархирна. 

	Хар хүүхэн лав дөчин жил толгойгоо өндийлгөж, түүний өөдөөс эгцлэн хараагүй биз. Харин одоо түүний цээжинд хурж хуримтлагдаж явсан бүхэн дэлбэ татан гарч иржээ. Түүний хилэнт дуу хад хавцал дамжин цуурай татаж байв. Тэр хүүхэн морины тал талд гүйж гаран чулуу, аргал, элс гартаа юу дайралдсан бүхнээрээ амь хүлцэн нугдайсан нөхөр лүүгээ шидэн, хараал тавин хашхирч 

	— Гишгэсэн газар чинь өвс ч бүү ургаасай бил ээ! Хон хэрээ нүдийг чинь ухаж, хохимой толгой чинь талд хөсөр хэвтэг! Ахиад нүдэнд минь харагдахгүй тонилог. Миний нүднээс далд ор мангас минь, далд ор мангас минь, тонил! гэж ам хамхилгүй хашхичсанаа дараа нь таг дуугүй болж ахин хашхирсаар холдов. 

	Тэр яг л салхинд хийссэн үснээсээ зугтан яваа юм шиг харагдана. 

	Хүрч ирсэн хөршийнхөн нь хар хүүхнийг хөөж гүйцэхээр мориндоо мордоцгоов. 

	Хар дарсан аймшигт зүүдний дараах шиг толгой дүйрэн чих дүнгэнэж байв. Би морин дээрээ бодолд дарагдан дүнсийсээр явлаа. Дюйшен багш цулбуураас хөтлөн, түрүүхэнд маань боолттой толгойгоо унжуулан дув дуугүй явна. 

	Нэлээд явлаа, сэтгэлд хүйт даалгасан хадан хясаа ч ард хоцров. Цагдаа нар тэртээ хол түрүүлэн одов. Дюйшен багш сая морио зогсоон, миний зовж шаналсан нүд рүү анх удаа харлаа. 

	— Алтынай, би чамайг хамгаалж чадсангүй, уучлаарай! гэснээ дараа нь миний гарыг атган, хацартаа нааж бариад, — Чи намайг уучилдаг юм аа ч гэсэн би өөрийгөө хэзээ ч уучлахгүй гэж хэлэв. 

	Би цурхиран уйлж, мориныхоо дэл рүү шигдэв. Дюйшен багш надтай зэрэгцэн зогсоод дув дуугүй үсийг минь илбэж, тайтгарахыг минь хүлээж байлаа. 

	— Тайвшир Алтынай явъя. Миний юу ярихыг сонс! Би түүний нөгөөдөр нь нутгийн захиргаа орсон. Чи хотод явж сурах болсон. Сонсож байна уу? гэж хэлэв. 

	Бид явсаар хоржигнон урсах тунгалаг горхины дэргэд ирж зогсоход Дюйшен багш 

	— Алтынай, мориноосоо бууж, нүүр гараа угаа!! гээд халааснаасаа савангийн өөдөс гаргаж ирэв. — Алтынай чи битгий гутаж гунь! Би тээр тийшээ очиж морио идшилүүлье, чи энд хувцсаа тайлаад, усанд орж биеэ угаа! Болсон бүх явдлыг бүгдийг нь март. Энэ тухай хэзээ ч бүү дурсагтун. Усанд ор Алтынай. Тэгвэл дотор чинь онгойно. За юу! 

	Би толгой дохилоо. Дюйшен багшийг явахаар нь хувцсаа тайчаад ус руу болгоомжтой гишгэсээр оров. Цагаан, хөх, ягаан, улаан чулуунууд усны ёроолд над руу харна. Жирэлзэн цэнхэртсээр урсах голын ус хөл ирвэгэнүүлэн хоржигноно. Би гарынхаа алгаар ус хутган цээжээ шавшив. Хүйтэн ус бие сэрүү татуулахад энэ хэдэн өдөр би анх л удаа өөрийн эрхгүй инээмсэглэж билээ. Инээнэ гэдэг ямар сайхан байв аа! Дахин дахин цээж биеэ усаар шавшин, дараа нь урсгалын гүн рүү шумбан оров. Урсгал түдэлгүй намайг хайрдуулан хаяхад би босож, дахин ойлон гүвэлзэх урсгал руу булхан оров. 

	— Ус минь, энэ хэдэн өдөр наалдсан бүх бузар буртгийг ариутган урсгаарай! Ус минь намайг өөр шигээ тийм цэвэр ариун болгож аль! гэж амандаа шивгэнэв, юунаас болсноо мэдэхгүй инээсээр байлаа. 

	Хүмүүсийн мөр яагаад тэдний дурсгалтай газрын нь зам дээр мөнхжин үлддэггүй юм бол оо! Хэрэв би одоо уулнаас Дюйшен багштай хамт ирж явсан тэр жимээ олдог сон бол газар элгээрээ наалдан хэвтээд багшийнхаа гишгэсэн тэр мөрийг үнсэх сэн. Миний явсан тэр зам зөрөг бол бүхнээс үнэтэй зам маань билээ. Тийм ээ, амьдрал руу, өөртөө итгэх шинэ итгэл гэрэлт ертөнц, найдвар луу эргэж ирсэн тэр өдөр, тэр жим зөрөг шиг нандин юм надад хаа байх вэ... Тэр өдрийн тэнгэр, нар, тэр цагийн газар дэлхийд баярлалаа... 

	Хоёр хоногийн дараа Дюйшен намайг төмөр замын өртөө рүү аваад явлаа. Тэр нэгэн явдлаас хойш надад айлд үлдэх хүсэл ч байсангүй. Шинэ газар, шинэ амьдрал эхлэх хэрэгтэй байлаа. Тийм ээ, хүмүүс ч миний шийдийг зөв гэж үзэж байв. Сайкал, Караке, хоёр намайг үдлээ. Тэд сандарч тэвдэн жаахан хүүхэд шиг уйлан, авч явах юм хумыг минь төхөөрч билээ. Намайг үдэхээр олон хүн ирсний дотор хэл амтай нөгөө Сатыкул хүртэл ирсэн байлаа. Тэр 

	— Охин минь, бурхан чамайг өршөөг! Зам чинь өлзийтэй байх болтугай! Дюйшен багшийнхаа хэлж захиснаар яваарай, бүү зүрх алд! Тэгвэл бүх юм чинь бүтнэ. Бид ч бас юмны учрыг бага сага ойлгох болсон шүү гэж хэллээ. 

	Манай сургуулийн хүүхдүүд морин тэрэгний араас удтал гүйлдэн, далласаар хоцров. 

	Би Ташкентын хүүхэд асрах газар явж байгаа хэдэн хүүхдийн хамт явсан юм. Өртөөний буудал дээр биднийг савхин цамц өмссөн орос хүүхэн хүлээж авлаа. 

	Уул дахь битүү улиангар дотор байдаг энэ бяцхан өртөөний дэргэдүүр хожим нь би хэчнээн ч удаа явсан бэ дээ. Тэнд би зүрхнийхээ талыг орхичихсон юм шиг санагддаг сан. 

	Хаврын оройн үелзэгч цагаан гэгээ хүртэл бидний салах гэж байгааг мэдсэн юм шиг нэг л уйтгар гунигтай байж билээ... Дюйшен багшийн сэтгэл хэчнээн эвгүй байсан ч гэсэн түүнээ мэдэгдэхгүйг хичээж байв. Гэвч би цөмийг мэдэж байлаа. Хоолой дээр нэг том хар юм тээглэчхээд байж билээ. Дюйшен багш намайг ширтэн үсийг минь, дараа нь нүүрийг минь, дан дээлийн минь товчийг хүртэл илбэсээр байж билээ. 

	— Алтынай, чамайг би өөрөөсөө ганцхан ч алхам холдуулмааргүй л байна. Гэвч чамайг саатуулах эрх алга. Чи сурах ёстой. Би өөрөө тийм их боловсролтой хүн биш шүү дээ. Явж юм сур. Тэгвэл чинь чамд дээр. Чи ёстой багш хүн болж юуны нь магад вэ. Тэр цагт сургуулиа дурсан, бас шоолж ч мэднэ... Тэгсэн ч яах вэ, дураараа л болтугай... гэв. 

	Өртөөний хадан хавцлыг цуурай татуулсаар галт тэрэгний дуу алсад гарч, удалгүй гэрэл харагдлаа. Буудал дээр байгсад бужигнаж эхлэв. Дюйшен багш гарыг минь атгаад чичирхийлсэн хоолойгоор 

	— Ингээд л яваад өгнө. Сайн яваад хүрээрэй! Хамгийн гол нь Алтынай минь сурах, сурах л шүү... гэв. 

	Нулимс асгараад юу ч хариулж чадсангүй. 

	— Битгий уйл, Алтынай! гээд Дюйшен багш нүдийг минь арчсанаа гэнэт санасан мэт, — Хамт суулгасан нөгөө хоёр улиангарыг би өөрөө арчлан ургуулна. Чи том болоод эргэж ирэхдээ ямар гоолиг сайхан болсон байхыг нь хараарай! гэв. 

	Энэ үеэс галт тэрэг хүрч ирэн, тур няр, хар яр гэх чимээ гарган зогсов. 

	— За явах чинь боллоо! гээд Дюйшен багш намайг тэврэн, духан дээр минь чанга үнсэв. — Аян замдаа эрүүл энх, сайн сайхан яваарай баяртай! Бүү ай, охин минь, зоригтой яваарай! гэв. 

	Би дөрөөвч шатан дээр үсрэн гараад, мөрөн дээгүүрээ эргэж харав. Дюйшен багш гараа эгэлдрэглээстэй, уйтгар манант нүдээр над руу харж байсныг  нь хэзээ ч би мартдаггүй юм. Тэгээд дараа нь надад хүрэх санаатай өлийж гараа сарвайтал галт тэрэг хөдөллөө. 

	— Баяртай, Алтынай! Одхон минь баяртай! 

	— Баяртай багш аа! Баяртай! 

	Дюйшен багш надтай зэрэгцэн гүйсээр яваандаа хоцров. Тэгснээ гэнэт урагшаа ухасхийснээ 

	— Алтынай-на-а-ай! гэж хашхирав.

	Надад ямар нэг чухал юм хэлэх байснаа мартчихаад хожимдож гэдгээ мэдэж байсан ч гэсэн гэнэт санасан юм шиг тийм дуугаар хашхирч байлаа. Багш минь сэтгэлийнхээ бүр угаас, чин зүрхнээсээ чичрэн оршсон тэр дуу одоо хүртэл чихэнд минь сонсогдсоор байдаг юм. 

	Галт тэрэг нүхэлсэн уул доогуур гарч, хүчээ аван хурдалж намайг хасгийн тал дундуур шинэ амьдрал өөд авч одов... 

	Баяртай багш минь, баяртай миний анхны сургууль, хүүхэд нас, хэнд ч хэлээгүй анхны хайр дурлал минь чи баяртай..! 

	Тэгээд би Дюйшен багшийнхаа зөгнөн мөрөөдөж байсан том хотод, ярьж хэлж байсан том цонхтой, том сургуульд нь суралцаж дараа нь рабфак төгстөл, намайг Москва руу институтэд суралцуулахаар явуулж билээ. Эрдэм сурлагын мөр хөөсөн он удаан жилүүдэд би ямар их бэрхшээлтэй учирч хэчнээн ч удаа арга цөхрөнгөө барж шинжлэх ухааны шимийг хүртэж, оюун тэлж дөнгөхгүй юм байна даа гэж бодогдох удаа ч олон байж билээ. Гэвч тэр бүр хамгийн хүнд мөчид анхны багшийнхаа өмнө хэлсэн үгээ хатуу ухааран, махран оролдсоор байж билээ. Бусдын амархан сурч ойлгож байсан юмыг би цөх ядан байж учрыг ойлгоно. Учир нь би цөмийг цоо шинээр мэдэх хэрэгтэй байсан юм. 

	Би рабфакт байхдаа багшдаа захиа бичиж, хайрлан дурлаж, хүлээж байгаагаа хэлсэн юм. Тэр бээр надад хариу өгөөгүй. Ингээд л бидний харилцаа тасарч билээ. Сурахад нь саад хийхгүй гэж бодсондоо, миний хэлснийг зөвшөөрөөгүй бол уу гэж боддог юм. Түүний зөв байсан ч байж магадгүй... Эсвэл өөр ямар нэг шалтгаан байсан юм болов уу! Тэр цагийг би бодон хэчнээн ч уйтгарлан гуньж, дахин дахин боддог байсан бэ дээ ер... 

	Анхныхаа цолыг би Москвад хамгаалж билээ. Миний хувьд энэ бол том чухал ялалт байлаа. Энэ бүх хугацааныхаа турш би айлдаа эргэн очиж нэг л чадсангүй. Тэгтэл дайн эхэллээ. Москвагаас Фрунз рүү, ар тийш нүүж байсан намар оройхон би багшийнхаа үдэж гаргаж өгсөн тэр өртөөн дээр хүрч ирэн галт тэрэгнээс буусан юм. Аз болоход манай айлыг дайрдаг сангийн аж ахуй орох замын морь тэрэг надад тэр дорхноо олдов. 

	Төрөлх хязгаар минь дайны хүнд хэцүү цагт чинийхээ барааг дахин харах хувьтай байж дээ. Шинэ айл бий болж, шинэ зам гүүр баригдаж, зөндөө их газар хагалж өсөж төрсөн айл минь ямар их өөр болсныг хараад учиргүй их баярласан ч гэсэн дайн дажин энэ уулзалт учралыг минь хар сүүдрээрээ дарсаар л байж билээ. 

	Айл руу ойртох тусам сэтгэл догдлон хөөрч явлаа. Алсаас би үл таних гудамж, шинэ шинэ барилга, цэцэрлэгийг ажин харж явснаа манай сургууль байсан товцог дээр хоёр том улиангар зэрэгцэн торойж байгааг хараад амьсгал минь давхцах шиг хачин болж билээ. Хоёр улиангар салхинд найган ганхаж харагдана. Би насан туршдаа «багшаа» гэж нэрлэж явсан хүнээ анх удаа өөрийн нэрээр нь 

	— Дюйшен гэж шивгэнэлээ. Миний төлөө санаа тавьж хийсэн бүтээсэн бүхний чинь төлөө Дюйшен чамд баярлалаа. Энэ хоёр улиангар ингээд ургаж байхыг бодоход намайг мартаагүй бодсоор л байж дээ... Энэ мод чамтай яасан адилхан юм бэ!.. 

	Миний нүүрэн дээгүүр нулимс бөмбөрөн урсахыг харсан хөтөч залуу сандран 

	— Яав аа, та?! гэв. 

	— Зүгээр чи хамтралаас хэн нэг хүнийг таних уу? 

	— Танилгүй яах вэ, бараг бүгдийг нь мэднэ. 

	— Тэгвэл багш байсан Дюйшенийг таних уу? 

	— Дюйшен үү, тэр чинь цэрэгт татагдаад явчихсан шүү дээ. Түүнийг би өөрөө хамтралаас энэ морь тэргэн дээрээ суулгаад цэрэг татах газар хүргэж өгсөн. 

	Би айлынхаа тушаа очиж энд зогсоно уу! гэж хархүүд хэлээд тэрэгнээс буув. Буугаад л яах вэ гэдгээ бодов. Ийм түгшүүртэй цагт одоо айлуудаар явж, таньдаг хүмүүсээ эрэн сураглаж, «Та намайг санаж байна уу? Би чинь энэ нутгийн хүн шүү дээ!» гээд явах зүрх хүрсэнгүй. Дюйшен аль хэдийн цэрэгт татагдсан байж байдаг. Бас тэгээд авга эгчийн байгаа газар хэзээ ч ирэхгүй гэж би ам тангараг тавьсан билээ. Хүмүүсийг уучилж болно. Гэтэл тийм муухай хүмүүсийг хэн хэзээ ч уучилж болохгүй гэж би бодож явдаг юм. Би айлд ирснээ тэдэнд мэдэгдэхийг ч хүссэнгүй. Би замаасаа эргэн, товцог руу хоёр улиангар өөд очлоо. 

	Аяа! Улиангар, улиангар! Хөхөлбөрхөн иштэй зулзаган байхаасаа өдий хүртэл хэчнээн ч он жилийг үзэж өнгөрүүлэв дээ, ер! Сайн байна уу, төрөлх цусны дусалхан минь, сайн байна уу? Халуун дотно мэндчилгээг минь хүлээн авна уу! Та хоёрыг суулган, арчилж тордон ургуулсан хүний зөгнөн бэлгэдсэн бүхэн нь ёсоор болсон байжээ. Дархан хил хязгаар луу минь атаатан дайсан халдан довтолсон учир тэр хүн зэвсэг барин зөгнөл мөрөөдлөө хамгаалахаар оджээ. 

	Юундаа гуньхран, уйтгартайяа найган ганхана вэ! Өвөл ойртон, хүйтэн салхи навчсыг минь таслан гүвнэ гэж гоморхоно уу! Эсвэл мөчрийг чинь даган ард түмний гашуудал зовлон дуугарна уу? 

	Тийм ээ, дахиад өвөл ирж, тэсгим хүйтэн болж цасан шуурга тавина. Гэвч бас хавар ирнэ шүү дээ... 

	Намар цаг навчис сэрчигнэхийг чагнан удтал зогслоо. Модны ёроолын жижиг сувгийг хэн нэг хүн саяхан цэвэрлэсэн агаад хүрз ёотууны шинэхэн мөр үлдсэн байлаа. Сувгийн ховилоор дүүрэн мэлтийх тунгалаг ус үл мэдэг атираатан, улиангарын шар навч түүн дотор хөвөн чичгэнэнэ. 

	Багш минь ээ! Магад чи, явахынхаа өмнө хамгийн сүүлчийн мөчид энд ирсэн буй заа... Хүрзний чинь энэ мөр ялж дийлээд бушуухан эргэж ирээрэй, амьд мэнд буцаж ирээрэй! Улингар аа! Багшийн минь төлөө мөргөөрэй!

	Товцог дээрээс сургуулийн шинэхэн барилгын будсан дээвэр гялтганан харагдах агаад харин бидний сургуулиас ул мөр ч алга болжээ. Тэгээд би тэндээс бууж зам дээр очин, зөөврийн тэргэнд суун өртөө өөд явж билээ. 

	Дайн дуусаж ялалтын цаг ирлээ. Гашуун ч гэсэн аз жаргал хүрч ирлээ. Хүүхдүүд аавынхаа цүнхийг үүрэн сургуульдаа ирж, хөдөлмөрт эрэгтэйчүүдийн гар эргэн ирж, цэргийн ар гэрийнхэн нулимс асгаруулан бэлэвсэн хувь заяатайгаа олон ч үггүй эвлэрч эхлэв. Дайны талбараас эр нөхрөө цөхрөлтгүй хүлээсээр байгаа хүмүүс ч байлаа. Дайны талбараас цөм гэртээ нэгэн зэрэг эргэж ирээгүй шүү дээ. 

	Дюйшений хэрхсэнийг би мэдэхгүй байлаа. Хотод ирсэн манай нутгийнхан Дюйшенийг сураггүй болсон тухай бичиг суурины зөвлөлд ирсэн гэж ярьцгаадаг байв. 

	Хугацаа өчнөөн өнгөрөөд байхад сураг гарахгүй байхыг бодоход үрэгдсэн юм байлгүй гэлцдэг байв. Багш маань эргэж ирэхээ өнгөрсөн юм байлгүй дээ. Төмөр замын буудал дээр салж одсон тэр дурсгалт өдрөөс хойш уулзах учрал өнгөрч дээ! гэж би үе үе боддог байлаа. 

	Өнгөрснийг дурссаар байгаа сэтгэлдээ хэчнээн их гуниг хураасныг ч анзаараагүй байв. 

	Дөчин зургаан оны намар оройхон би Томскийн их сургуульд албан ажлаар түр очлоо. Сибирь нутгаар би анх удаагаа явж үзэв. Өвлийн өмнөхөн Сибирь тун их жихүүн, уйтгартай байлаа. Цонхны цаана олон зуун үеийн ой мод харанхуй хана адил үргэлжилнэ. Тосгоны байшингуудын цагаан утаа суунагласан хар дээвэр ойн цоорхойгоор үе үе жирэлзэн өнгөрнө. Хүйтэн талд анхны цас унаж, түүний дээгүүр өд сөдөө сэрвийлгэсэн турлиахууд нисэлдэнэ. Тэнгэр муухайран бүрхсээр байв. Гэвч галт тэрэг дотор хөгжилтэй байв. Нэг өрөөний хөрш маань фронтод тахир дутуу болж суга таяг тулсан эр агаад цэргийн амьдралын уран хошин, зугаатай яриа дэлгэн хүмүүсийг инээлгэнэ. Бүдүүн хадуунхан, хошин шог мэт боловч амьдралын үнэнийг өгүүлсэн гэм хортой ярианых нь цаглашгүй арвинд нь би атаархаж явлаа. Вагон дотор яваа хүн бүхний сэтгэлд тэр ихэд таашаагдав. Новосибирскийн цаахна нэг зөрлөг дээр манай галт тэрэг минут хэр саатав. Би цохны дэргэд түүний цувуулан өгүүлэх хошин яриаг сонсон зогсож байв. 

	Удалгүй галт тэрэг хөдөллөө. Цонхны цаана буудлын жижиг байшин жирэлзэн, сумчин нүдэнд зэрвэсхийн өнгөрөхөд би цонхноос холдсоноо ухасхийн, шил рүүгээ нүүрээ наан харав. Тэр хүн бол Дюйшен байлаа. Гартаа замчны дарцаг бариад шовгорын дэргэд зогсож байв. Юу болсноо өөрөө би мэдсэнгүй. 

	— Хүүе зогсоорой! Зогсоорой! гэж вагон дүүрэн хашхиран, юу хийхээ мэдэхгүй хаалга руу үсэрч ирснээ зогсоох крант гэсэн бичгийг хармагц түүний ломбыг хүчлэн хуу татав. 

	Вагонууд түс түс мөргөн галт тэрэг эрс тоормослон гэдрэг зогтусан ухрав. Тавиур дээр байгаа юмс пижигнэн унаж, сав суулга өнхрөн, хүүхэд хүүхнүүдийн хашхираан орилоон болов. Хэн нэг хүн сандарч мэгдсэн дуугаар 

	— Галт тэргэн дор хүн орчихлоо гэж хашхирав. 

	Би харин тэгэхэд гишгүүр дээр аль хэдийн оччихсон доорх ёроолгүй юм шиг газраа ч үзэлгүй, юу ч ойлголгүй шатнаас үсрэн Дюйшен рүү, сумчны шовгор луу гүйсэн байв. Үйлчлэгчийн шүгэл тасхийж, вагоноос хүмүүс үсрэн бууж араас гүйцгээв. 

	Би хар эрчээрээ галт тэрэгний цуваа даган гүйж явахад Дюйшен ч урдаас угтан гүйж явав. 

	Би түүн дээр үсэрч очин 

	— Дюйшен багш аа! хэмээн хашхирав. Сумчин зогтуссанаа над руу учир үл ойлгон харав. Түүний нүд, царай яах аргагүй Дюйшен, гагцхүү сахлаа хусаагүй, яльгүй хөгширсөн байлаа. 

	— Юу болов оо та! Дүү минь яав? Арай намайг эндүүрээгүй биз. Би сумчин Жангажин, миний нэр Бейнеу гэж тэр хасгаар өрөвдсөн байртай хэлэв. 

	— Бейнеу! 

	Би ичсэн, урам хугарсан, эмээж зовсондоо болоод золтой л хашхирчихсангүй, яаж амаа хамхиж амжсанаа ч мэдсэнгүй. Тэгээд би яасан гэж санана? Нүүрээ гараараа таглаад толгой унжуулав. Яагаад хөлийн доорх газар цөмөрчхөөгүй юм бол оо! Сумчнаас уучлал гуйж, хүмүүст учраа хэлэн, буруугаа хүлээх хэрэгтэй байсан билээ. Гэтэл би чулуу шиг хөдлөлгүй, дув дуугүй зогссоор л байлаа. Гүйлдэж ирсэн бөөн хүмүүс яагаад ч юм бэ бүү мэд, бас л дуу шуу ч үгүй зогсоно. Намайг харааж загнан, хашхичиж эхлэх байх л гэж хүлээн зогсож байлаа. Гэвч цөм л таг дуугүй зогссоор. Гэтэл энэ жигтэй нам гүмд нэг эмэгтэй уйлж 

	— Хөөрхий зайлуул, нөхрөө юм уу, ахыгаа гэж бодсон нь биш байж л дээ. 

	Хүмүүс хөдлөн шивэр авир хийлдэв. 

	— Тэгж таарах нь! гэж хэн нэг бүдүүн дуутай хүн хэлтэл, 

	— Алийг тэр гэх вэ, аль бидний горьдох шаналахыг тэр гэх вэ дээ. Дайнд бид юу эсийг үзлээ гэж нэг эмэгтэй хүн өрөвдөнгүй дуугаар хариулав. 

	Сумчин нүүрээ дарсан гарыг минь хөндийрүүлэн 

	— Явъя би вагонд чинь хүргэж өгье. Хүйтэн байна шүү дээ гэж хэлэв. 

	Тэр бээр намайг сугадан хөтлөхөд нөгөө талаас бас нэг цэргийн дарга сугадан авч явав. 

	— Явъя, та бүү зов, бид бүгдийг ойлгож байна гэж цэргийн дарга хэлэв. 

	Хүмүүс надад зам тавин, намайг яг л оршуулах гэж байгаа юм шиг авч явав. Бид урагш зугуухан алхахад бидний араас дагана. Бидэн рүү уван цуван ирж явсан зорчигчид бас л дув дуугүй зай тавин цуваанд нийлэн алхав. Хэн нэг хүн миний мөрөн дээр өдөн алчуур нөмөргөв. Манай өрөөний хөрш суга таяг дээрээ дэгэнцэсхийн, бидний урдхан алхаж, миний царай руу харна. Хөгжилтэй наргианч, гүндүүгүй, эрэлхэг нөгөө хүн маань яагаад ч юм бэ толгойгоо унжуулан уйлж яваа юм шиг харагдав. Би ч бас уйллаа. Галт тэрэгний цуваан дагуу урсаж буй энэ хүмүүсийн нэг хэмийн алхаа, утасны шонгийн жингэнээн, салхины исгэрэлт энэ бүхэнд гашуудлын марш л сонсогдоод байх шиг санагдаж явав. «Үгүй би түүнтэй хэзээ ч уулзахгүй юм байна» гэж бодогдоно. 

	Вагоныхоо дэргэд хүрвэл, галт тэрэгний дарга намайг зогсоон, хуруу чичлэн, над руу давшилж, ямар нэг хуулийн хариуцлага, торгууль хүлээлгэнэ, энээ тэрээ гэж загнаж гарав. Гэвч би юу ч хариулсангүй. Надад юм бүхэн ямар нь ч ялгаагүй байлаа. Тэр над руу тогтоол сунган, гарын үсгээ зурахыг шаардав. Гэтэл надад харандаа барих ч тэнхэл байсангүй. 

	Гэтэл хажуугийн маань хөрш түүний гараас цаасыг нь шүүрэн аваад суга таяг дээрээ тэнцэж ядан, улаан нүүр өөд нь тулган 

	— Энэ эмэгтэйг зөнд нь орхи! Зогсоох крантыг би татсан юм. Би үсэг зурна гайгүй, би хариуцна гэж хашхирав. 

	Сибирийн нутаг дээгүүр оросын аглаг хязгаараар оройтосхийсэн галт тэрэг яаран хурдална. Хөршийн маань гитар хөгжим шөнөжин уйтгартай хангинасаар байв. Би өнгөрсөн дайныг санагдуулсан уулзалтаас оросын бэлэвсэн эхнэрийн уянгалсан дуу шиг гашуудлын дуу зүрхэндээ хуруулсаар явж билээ. 

	Он жил улиран өнгөрсөөр л байв. Өнгөрсөн явдлууд холдон мартагдавч санаа тавих их бага юм мундахгүй л байв. Би нэлээд хойно нөхөртэй болов. Харин сайн хүн тааралдсан юм. Бид үр хүүхэдтэй найрсаг сайхан амьдарч байна. Одоо би гүн ухааны доктор... Ийш тийш явах хэрэг олон гарна, олон ч улс орноор явж үзлээ. Харин айлдаа л дахин ер очсонгүй. Очихгүй байх шалтгаан байсан. Байх байхдаа олон шалтгаан байсан ч гэсэн өөрийгөө би цагаатгахыг оролдохгүй ээ. Нэг нутаг усныхантайгаа харилцаа холбоо ийнхүү тасарсан нь тун тусгүй, уучилж боломгүй зүйл. Гэхдээ хувь заяа минь намайг тийм л болгочихсон юм. Би урьдынхаа бүх явдлыг мартаагүй. Үгүй ээ, би мартаж ч чадахгүй, харин түүнээс хөндийрч, төсөөрч билээ. Шинэ зам гараад хуучин зөрөг мартагдаж, замын хүмүүс тийш даялж очих нь ховордсоор, бага багаар зэрлэг шарилж өвсөнд бүрхэгдэн шургасан уулын горхи байдаг. Тэгээд хажуугаас нь харахад мэдэгдэхгүй болдог. Хааяа хэн нэг хүн цангаагаа гаргахын эрхээр халуун өдөр их замаас түүн рүү даллаж, тэр булгийг дурсан санах нь байдаг. Хүн ирж тэр үл мэдэгдэх газрыг эрж олоод шарилж бутыг нь яран, аль хэдийн хүн булингартуулахаа больсон шүд хага ташим хүйтэн усны нь хэчнээн цэнгэг, тунгалгийг нь магтан гайхах нь байдаг. Тэгээд цэнгэг усанд нь өөрийгөө, нар, тэнгэр, уулын дүрсийг үздэг... Сайхан цэнгэг булгийг мэдэхгүй ч байх гэж дээ хэмээн бодож нөхдөдөө ярихаар шийддэг. Ингэж бодох хэр нь дараа тэнд ирэх хүртлээ бас л мартаж орхисон байдаг... 

	Амьдралд ийм юм бас байдаг. Гэвч амьдрал бол түүгээрээ л амьдрал байх шүү дээ. Би айлд очсоныхоо дараа ийм цэнгэг булгийн тухай дурсан санасан юм. 

	Мэдээжийн хэрэг, намайг тэгэхэд яагаад Куркуреугээс гэв гэнэт яваад өгөв гэж гайхсан байх. Танд одоо энэ ярьж байгаагаа, тэнд бүх хүмүүст ярьж болохгүй байсан хэрэг үү? Тийм ээ болохгүй байсан. Сэтгэл минь хөндөгдөн ичгүүртэй, өөрөө өөрөөсөө ичиж байснаас би тэр дороо буцахаар шийдсэн юм. Дюйшентэй уулзаж чадахгүй, түүний нүүр лүү харж чадахгүй гэдгээ мэдэж байсан юм. Надад тайвширч, нутгийнхандаа төдийгүй, бусад олон хүнд хэлэх гэж бодсон юмныхаа тухай бодох, санаагаа эвлэрүүлэх хэрэгтэй байлаа. 

	Шинэ сургуулийн нээлтийн хурлын хүндэт байранд, бүхий л хүндэтгэлийг хүлээн сууж байх эрх надад байхгүй гэж санахаас би бас буруутай байв. Ийм эрх юуны өмнө манай анхны багш, манай айлын анхны коммунист өвгөн Дюйшенд л оногдох ёстой байлаа. Гэвч шал эсрэг болсон юм. Биднийг баярын ширээний ард сууцгааж байхад энэ алт шиг хүн шуудан тарааж, сургуулийн нээлтэд хуучин төгсөгчдөөс ирүүлсэн баярын цахилгааныг авчран өгөх гэж морио ташуурдан яарч явлаа. Ийм тохиолдол ганц биш байдгийг би ажигласан юм. Тийм учраас би жирийн хүмүүсийг Ленин хэрхэн хүндэлж байсан шиг, тэднийг жинхэнэ хүний ёсоор хүндлэх авьяасаа бид алдсан хэрэг үү? гэсэн асуулт тавимаар байдаг юм. Харин бид ийм юмны тухай хоёр нүүр гаргалгүй ярьж байдаг нь сайшаалтай. Бид үүгээрээ л Лениний бодолд ойртож очсон нь их сайн хэрэг ээ. 

	Дюйшен цагтаа ямар багш байсныг залуус мэдэхгүй. Ахмад үеийнхнээс ихэнх нь үгүй болжээ. Дюншений шавь нараас дайнд үрэгдсэн нь цөөнгүй. Тэд ёстой зөвлөлтийн дайчид ёсоор байлдсан юм. Би Дюйшен багшийнхаа тухай залуучуудад заавал ярьж өгөх ёстой юм. Хаа явсан газраа үүнийг хийх ёстой байлаа. Гэвч би айлдаа очсонгүй. Дюйшений тухай юу ч мэдэхгүй байлаа. Түүний дүр он жил өнгөрөхөд музейн анир гүнд хадгалагддаг эрхэм шүтээн мэт миний зүрхэнд хадгалагдан явлаа. 

	Би багштайгаа уулзахаар очно. Захиасыг нь биелүүлснээ ярина. Уучлал гуйна. Москвагаас буцах замдаа Куркуреүгээр дайрч, тэндхийн шинэ сургуулийг «Дюйшений сургууль» гэж нэрлэе гэдэг саналаа хэлнэ гэж бодож байна. Тийм ээ, одоо шуудан зөөгч байгаа тэр жирийн хамтралчны нэрээр... Нэг нутаг усны хүний хувьд миний саналыг бас дэмжинэ байх гэж танд найдаж байна. Үүнийг танаас хүсэн гуйя. 

	Москвад одоо шөнийн хоёр цаг болж байна. Би зочид буудлын тагт дээр зогсоод айлдаа хэрхэн очих, багштайгаа уулзах, буурал сахлыг нь үнсэх тухайгаа бодож энгүй үргэлжлэн анивчих их хотын гэрлийг харан зогсож байна. 

	 

	Би цонхоо цэлийтэл нээхэд тасалгаанд сэрүүн агаар урсан орж ирэв. Үл мэдэг ягааран туяарах өглөөний энэхүү бүдэгхэн гэгээнд би саяхнаас эхлэн буй нэгэн зургийн судалбар нооргуудаа ажиглан харж байна. Ийм ноорог их олоон. Хэчнээн ч удаа дахин дахин зурав даа. Гэхдээ зургийн тухай ярих одоохондоо эртэднэ. Яагаад гэвэл сэтгэлд нэг л гүйцэд бууж, тэмдгэрэн тодорч өгөхгүй байгаа тэр дүрслэл маань зуны өглөөний энэхүү туяа адил дурайтал тодсоод ирэх болоогүй л байна. Би ер нь өглөө болгон ингэдэг билээ. Зураг маань санаанаас цаашгүй гэдгээ ойлгодог юм. 

	Зургийнхаа тухай тантай ярьж зөвлөгөө авахыг хүсэж байна. Мэдээжийн хэрэг, миний зураг, манай айлын анхны багш, анхны коммунист, өвгөн Дюйшенд зориулагдана гэдгийг та тааж байгаа байх. 

	Гэхдээ би энэ хүний хувь заяа, хурц тэмцэл бүхий тэр ээдрээтэй амьдралыг будгийн өнгөөр илэрхийлэн гаргаж чадах бол уу гэдгээ төсөөлж мэдэхгүй байна. Яаж энэхүү аягатайгаа цалгиулалгүй танд болон өөрийн үеийнхэнд хүргэх вэ, яаж санаа бодлоо зөвхөн танд ойлгуулаад зогсохгүй бид бүхний бүтээл болгох вэ? гэж бодож байна. 

	Би энэ зургийг зурахгүй байж чадахгүй ээ. Энэ зургийг зурах гэхээс зүрх догдлон, хэчнээн их бодол болдог гэж санана. Заримдаа юу ч бүтээж чадахгүй нь үү дээ ч гэж санагддаг. Тэгснээ би юуны тулд будаг бийр барьж сурсан билээ, энд хэргийг нь гаргахгүй бол юунд гаргах билээ гэж боддог юм. Заримдаа уулыг ч эргүүлэхэд бэлэн тийм хүч өөртөө байгааг мэдэрдэг юм. Тэгж бодохлоор харъя, судалъя, сонгож авъя гэж өөртөө хэлдэг юм. Яаж ургаж том болсныг нь мэдэхгүй ч гэсэн хүүхэд ахуй цагт сэтгэл зүрхийг минь догдлуулдаг байсан Дюйшен, Алтынай хоёрын тэр улиангарыг зурагтун. Нүцгэн шилбээ гялалзуулж, наранд борлож түлэгдсэн жаал хүүг зурагтун. Тэр хүү улингарын бүр чанх орой дээр авиран гарч, мөчир дээр нь суугаад хязгааргүй цэлийх алсыг бодлогошрон харж байгаагаар зурагтун! 

	Эсвэл зургаа зураад «Анхны багш» гэж нэрлэ. Тэгэхдээ Дюйшен багш олон хүүхдийг нэг нэгээр нь гар дээрээ өргөн гол гаталж байхад дэргэдүүр нь тарган морьд унаж, улаан үнэгэн лоовууз өмссөн хүмүүс морьдоо ташуурдан, тэднийг тохуурхан шоолсоор гарч байгаагаар ч зурж болох юм... 

	Эсвэл Дюйшен багш Алтынайг хот руу хэрхэн гаргаж өгч байгааг ч зурсан болох юм. Дюйшен хамгийн сүүлд юу гэж хашхиран гүйж байсныг санаж байна уу! 

	Алтынайд одоо хүртэл сонсогдсоор байгаа тэр дууг хүн бүрийн сэтгэлд буутал нь зур л даа. 

	Ингэж би өөртөө хэлж байна. Надад ийм олон олон санаа бодол төрдөг боловч тэр бүхэн маань зураг болон амилж чадаагүй л байна. Гэхдээ би ямар ч байсан аль нэгийг нь зурахаа л зурна гэдгээ баттай мэдэж байна.

	 

	⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

Автоматаар үүсгэсэн тайлбар]

	ӨГЛӨГИЙН ЭЗНИЙ СОНОРТ

	Манай номын санд байгаа бүх номыг та хүссэн үедээ ҮНЭ ТӨЛБӨРгүй авч уншиж болно.
Аливаа ажлыг хийхэд зардал гардаг шиг уг номын санг бүтээхэд багагүй зардал гарч байгаа.
Та улам олон ном ингэж унших хүсэлтэй бол бидний ажлыг дэмжин манай номын санд НОМоор болон МӨНГӨөр хандив өргөж болно.

	Таны хандивласан мөнгө:

	- хэвлэгдсэн номыг цахим хэлбэрт оруулах,

	- цахимд оруулсан номыг ариутган шүүх,

	- цахим технологийн тоног төхөөрөмж авах,

	- цахим номын санг өргөжүүлэх,

	- цахим номын сангийн чиглэлээр судалгаа хийж, сурч байгаа оюутан судлаачийг дэмжихэд зарцуулагдана.

	Хандив өргөх данс 

	"Хаан банк"

	5027 8982 35 (төгрөг) ЦОГТ ОХИН ТЭНГЭР САН

	5027 9685 00 (доллар) Tsogt okhin Tenger san

	Qpay-гээр бол (линк)

	 

	 


“Улсын хэвлэлийн газар” 1972 онд эрхлэн Улаанбаатар хотноо эрхлэн хэвлүүлсэн “ЦАЙРАН ХАРАГДАХ ХӨЛӨГ ОНГОЦ” номын Гарчиг :

	 

	- Цайран харагдах хөлөг онгоц (С. Бадраагийн орчуулга)

	 

	- Анхны багш (Л. Чойжилсүрэнгийн орчуулга)

	 

	 


1972 оны хэвлэлийн Хэвлэн нийтлэлийн мэдээлэл :

	 

	Ч. АЙТМАТОВ

	 

	ЦАЙРАН ХАРАГДАХ ХӨЛӨГ ОНГОЦ

	 

	Орос хэлнээс орчуулсан С. Бадраа, Л. Чойжилсүрэн

	Редактор Л. Дашням

	 

	Зураач Г. Актив

	Уран сайхны редактор Д. Сандагдорж

	Техник редактор Т. Тогтох

	Хянагч Д. Дарьсүрэн, Ө. Шаравдорж

	 

	Өрөлтөд 1971 оны 12-р сард

	Хэвлэлтэд 1972 оны 3-р сард шилжүүлж 

	 

	6000 хувь хэвлэв. 

	 

	Цаасны хэмжээ 70х108/32

	Хэв. хуудас 7,625  

	Хэв. нэгж хуудас 10,50 

	Тооцооны хуудас 10,2

	 

	Хэв. Газ. № 2/72. 

	Зах. № 355

	 

	Улсын Хэвлэлийн Газар. 

	Улаанбаатар. Их сургуулийн гудамж, 1.

	 

	Сүхбаатарын нэрэмжит Комбинат. 

	Сүхбаатарын талбай, 2

